
Ágrip	  

Í	  verkefninu	  eru	  færð	  rök	  fyrir	  því	  að	  læsi	  á	  samfélagsmiðla	  sé	  mikilvægt	  fyrir	  unglinga	  og	  
sýnt	  er	  hvernig	  hægt	  er	  að	  nýta	  slíka	  miðla	  í	  kennslu	  á	  unglingastigi.	  Fjallað	  er	  um	  þann	  

fræðilega	  bakgrunn	  sem	  þarf	  að	  taka	  mið	  af	  þegar	  unnið	  er	  með	  texta	  sem	  teknir	  eru	  af	  

veraldarvefnum.	  Grunnþáttunum	  læsi	  og	  sköpun	  eru	  gerð	  skil	  og	  hvernig	  þeir	  tengjast	  

verkefnavinnu	  á	  Fésbók.	  Einnig	  veltir	  höfundur	  fyrir	  sér	  hvort	  verkefnavinna	  sem	  tengist	  
Fésbók	  sé	  heppileg	  til	  að	  vekja	  áhuga	  nemenda	  á	  unglingastigi	  á	  íslenskri	  tungu.	  

Þungamiðjan	  í	  verkefninu	  eru	  kennsluleiðbeiningar	  og	  verkefni	  tengd	  Fésbók	  sem	  
höfundur	  hefur	  sjálfur	  útfært	  og	  aðlagað	  að	  kennslu	  á	  unglingastigi.	  Verkefnin	  eru	  valin	  
með	  það	  fyrir	  augum	  að	  auka	  áhuga	  nemenda	  á	  námsgreininni	  íslensku,	  vekja	  þá	  til	  
umhugsunar	  um	  þá	  texta	  sem	  birtast	  á	  samfélagsmiðlum	  og	  ýta	  undir	  samfélagslegt	  læsi	  
sem	  getið	  er	  um	  í	  aðalnámskrá.	  Prentvæna	  útgáfu	  af	  verkefnunum	  má	  finna	  í	  viðaukum	  
sem	  kennarar	  eru	  hvattir	  til	  að	  nýta	  sér	  og	  prófa	  í	  kennslu.	  

Formáli	  

Þessi	  ritgerð	  er	  skrifuð	  til	  fullnaðar	  B.Ed.-‐prófs	  við	  kennaradeild	  á	  Menntavísindasviði	  

Háskóla	  Íslands.	  Hugmynd	  að	  þessu	  verki	  kviknaði	  í	  áfanga	  sem	  heitir	  Skapandi	  málnotkun	  

í	  grunnskóla	  og	  í	  samtali	  við	  Þórunni	  Blöndal,	  sem	  kenndi	  áfangann,	  varð	  ég	  ákveðin	  í	  að	  
útbúa	  kennsluefni	  þar	  sem	  námsefnið	  sjálft	  væri	  fengið	  af	  veraldarvefnum.	  Verkefnið	  

þróaðist	  svo	  í	  átt	  að	  Fésbókinni	  þar	  sem	  ég	  taldi	  að	  notkun	  Fésbókar	  í	  íslenskukennslu	  

gæti	  vakið	  áhuga	  nemenda.	  Eftir	  að	  hafa	  prófað	  verkefni	  tengd	  samfélagmiðlum	  í	  
vettvangsnámi	  í	  Varmárskóla	  varð	  ég	  enn	  sannfærðari	  um	  að	  Fésbókarverkefni	  myndu	  

höfða	  til	  nemenda	  á	  unglingastigi.	  

Bestu	  þakkir	  kann	  ég	  Ásgrími	  Angantýssyni,	  leiðbeinanda	  mínum,	  fyrir	  jákvætt	  og	  
hvetjandi	  viðmót,	  gagnlegar	  ábendingar,	  góða	  leiðsögn.	  Einnig	  vil	  ég	  þakka	  Þórunni	  
Blöndal	  sem	  varð	  til	  þess	  að	  verkefnið	  tók	  þessa	  stefnu.	  Hún	  gaf	  mér	  ótal	  ábendingar	  og	  
hugmyndir.	  Að	  lokum	  vil	  ég	  þakka	  fjölskyldu	  minni	  fyrir	  þolinmæði,	  veittan	  stuðning	  og	  
barnapössun.	  Án	  þeirra	  væri	  ég	  ennþá	  á	  blaðsíðu	  eitt.	  

Frá	  því	  hugmynd	  að	  ritgerðarefni	  kviknar	  og	  þar	  til	  afraksturinn	  hefur	  tekið	  á	  sig	  
fullbúna	  mynd	  er	  langur	  vegur.	  Vegur	  sem	  er	  varðaður	  vonleysi,	  uppgjöf	  og	  ótal	  bókum	  
sem	  voru	  lesnar	  en	  aldrei	  notaðar.	  Sem	  betur	  fer	  hafa	  stórir	  kaflar	  leiðarinnar	  verið	  
auðveldari	  yfirferðar.	  Þeir	  einkennast	  af	  áhuga,	  orku,	  hvatningu	  kennara	  og	  ástvina	  og	  
vissunni	  um	  að	  vera	  að	  skapa	  afurð	  sem	  skiptir	  máli	  og	  hægt	  er	  að	  nota	  í	  kennslu.	  Því	  
hefur	  verið	  fleygt	  fram	  að	  ferlið	  skipti	  meira	  máli	  en	  afraksturinn	  og	  líklega	  er	  nokkuð	  til	  í	  
því.	  Ég	  bíð	  óþreyjufull	  eftir	  að	  fá	  að	  prófa	  afraksturinn	  með	  nemendum	  framtíðarinnar.	  

Þetta	  lokaverkefni	  er	  samið	  af	  mér	  undirritaðri.	  Ég	  hef	  kynnt	  mér	  Siðareglur	  Háskóla	  
Íslands	  (2003,	  7.	  nóvember,	  http://www.hi.is/is/skolinn/sidareglur)	  og	  fylgt	  þeim	  
samkvæmt	  bestu	  vitund.	  Ég	  vísa	  til	  alls	  efnis	  sem	  ég	  hef	  sótt	  til	  annarra	  eða	  fyrri	  eigin	  
verka,	  hvort	  sem	  um	  er	  að	  ræða	  ábendingar,	  myndir,	  efni	  eða	  orðalag.	  Ég	  þakka	  öllum	  
sem	  lagt	  hafa	  mér	  lið	  með	  einum	  eða	  öðrum	  hætti	  en	  ber	  sjálf	  ábyrgð	  á	  því	  sem	  missagt	  
kann	  að	  vera.	  Þetta	  staðfesti	  ég	  með	  undirskrift	  minni.	  

	  

Reykjavík,	  5.	  september	  2015	  

	  

_________________________________	  

Guðrún	  Sesselja	  Sigurðardóttir	  

1 Inngangur	  	  

Menntun	  og	  skólastarf	  snýst	  ekki	  bara	  um	  að	  læra	  að	  lesa	  og	  reikna.	  Menntun	  á	  að	  skila	  
ábyrgum,	  gagnrýnum	  einstaklingum	  út	  í	  samfélagið	  sem	  kunna	  að	  nýta	  sér	  þekkingu	  sína	  

og	  vita	  hvar	  þeir	  geta	  aflað	  sér	  hennar.	  Árið	  2013	  kom	  út	  ný	  Aðalnámskrá	  grunnskóla	  og	  

ber	  að	  fagna	  því	  hve	  markmið	  hennar	  eru	  víðtæk	  og	  samfélagsmiðuð.	  Sem	  dæmi	  má	  

nefna	  að	  í	  námskránni	  er	  kominn	  kafli	  um	  grunnþætti	  menntunar	  sem	  gaman	  er	  að	  lesa	  
og	  nútímavæðir	  gömlu	  námskrána.	  Settir	  eru	  fram	  sex	  grunnþættir	  sem	  „snúast	  um	  læsi	  á	  

samfélag,	  menningu,	  umhverfi	  og	  náttúru	  þannig	  að	  börn	  og	  ungmenni	  læri	  að	  byggja	  sig	  

upp	  andlega	  og	  líkamlega,	  að	  bjarga	  sér	  í	  samfélaginu	  og	  vinna	  með	  öðrum.	  
Grunnþættirnir	  snúast	  einnig	  um	  framtíðarsýn	  og	  getu	  og	  vilja	  til	  að	  hafa	  áhrif	  og	  taka	  

virkan	  þátt	  í	  að	  viðhalda	  samfélagi	  sínu,	  breyta	  því	  og	  þróa	  það“	  (Aðalnámskrá	  grunnskóla,	  
2013,	  bls.	  16).	  Þættirnir	  sem	  um	  ræðir	  eru	  heilbrigði	  og	  velferð,	  jafnrétti,	  sjálfbærni,	  

lýðræði	  og	  mannréttindi,	  læsi	  og	  sköpun.	  

1.1 Viðhorf	  nemenda	  til	  íslenskukennslu	  og	  námsefnis	  

„Þær	  hjálpa	  alveg	  helling	  til	  í	  málfræði	  og	  svoleiðis,	  en	  þú	  veist,	  við	  höfum	  aldrei	  prófað	  

annað	  skilurðu	  ...“	  (Svanhildur	  Kr.	  Sverrisdóttir,	  2014,	  bls.	  117).	  Þetta	  er	  orð	  grunnskóla-‐

nemanda	  sem	  Svanhildur	  ræddi	  við	  í	  rannsókn	  sinni	  og	  umræðuefnið	  var	  verkefnabækur	  í	  

málfræði.	  Í	  rannsókninni	  spurði	  hún	  meðal	  annars	  um	  viðhorf	  nemenda	  til	  námsefnis	  í	  
íslensku.	  Af	  svari	  nemandans	  má	  draga	  þá	  ályktun	  að	  honum	  hafi	  alla	  tíð	  verið	  kennd	  

málfræði	  með	  hefðbundnum	  verkefnabókum.	  Annar	  nemandi	  í	  sömu	  rannsókn	  segir:	  

„Það	  væri	  líka	  svolítið	  gaman	  ef	  það	  væri	  meira	  svona	  tölvukennsla	  heldur	  en	  bara	  
endalaust	  í	  einhverjum	  bókum“	  (bls.	  117).	  Nemendur	  virðast	  því	  gjarnan	  vilja	  fá	  

tilbreytingu	  frá	  kennslubókum	  sem	  legga	  ofuráherslu	  á	  eyðufyllingarverkefni	  og	  skapa	  
svigrúm	  fyrir	  námsefni	  sem	  kallar	  á	  skapandi	  vinnubrögð.	  Í	  rannsókn	  frá	  árinu	  2005,	  sem	  
framkvæmd	  var	  í	  fjórum	  grunnskólum,	  kemur	  fram	  að	  svo	  til	  allir	  kennarar	  nota	  ennþá	  

bækurnar	  Fallorð,	  Sagnorð	  og	  Smáorð	  (Rúnar	  Sigþórsson,	  2008,	  bls.	  170)	  en	  ég	  tel	  að	  
þessar	  bækur	  séu	  engan	  veginn	  heppilegar	  til	  að	  vekja	  áhuga	  nemenda	  á	  íslenskri	  tungu	  

(sjá	  til	  dæmis	  gagnrýna	  umræðu	  í	  grein	  eftir	  Þórunni	  Blöndal,	  2001).	  Í	  sömu	  rannsókn	  

kemur	  einnig	  fram	  að	  gömul	  samræmd	  próf	  eru	  mikið	  notuð	  í	  kennslu,	  sér	  í	  lagi	  þegar	  
samræmdu	  prófin	  nálgast.	  

Rannsókn	  sem	  gerð	  var	  í	  átta	  framhaldsskólum	  leiðir	  í	  ljós	  að	  viðhorf	  nemenda	  til	  
íslensku	  sem	  námsgreinar	  er	  almennt	  frekar	  neikvætt	  og	  höfðu	  einhverjir	  nemendur	  orð	  á	  

því	  að	  námsefnið	  væri	  svo	  gamalt	  að	  það	  höfðaði	  ekki	  til	  unglinga	  (Svanhildur	  Kr.	  
Sverrisdóttir,	  Ragnheiður	  Margrét	  Guðmundsdóttir	  og	  Sigurlína	  Davíðsdóttir,	  2011,	  bls.	  
51).	  Annar	  nemandi	  vildi	  námsefni	  sem	  væri	  í	  betri	  tengslum	  við	  nútímann	  en	  ekki	  úrelt	  og	  
„rosalega	  gamalt“	  (Svanhildur	  Kr.	  Sverrisdóttir	  o.fl.,	  2011,	  bls.	  51).	  Kennari	  sem	  rætt	  var	  
við	  í	  sömu	  könnun	  sagði	  að	  yfirleitt	  „fyndist	  nemendum	  lærdómurinn	  mikilvægari	  og	  að	  
nemendur	  virtust	  frekar	  sjá	  tilganginn	  þegar	  hægt	  væri	  að	  tengja	  viðfangsefnið	  við	  
nútímann	  til	  dæmis	  í	  gegnum	  netið,	  fréttaannála,	  kvikmyndir“	  (Svanhildur	  Kr.	  Sverrisdóttir	  
o.fl.,	  2011,	  bls.	  51).	  Kennararnir	  í	  könnuninni	  voru	  sammála	  um	  að	  íslenska	  sé	  miklvæg	  
námsgrein	  og	  að	  námsgreinin	  sé	  nokkuð	  hátt	  skrifuð	  í	  þjóðfélaginu	  og	  meðal	  stjórnenda	  
og	  kennara.	  Sumir	  íslenskukennarar	  telja	  að	  viðhorf	  nemenda	  til	  námsgreinarinnar	  sé	  
jákvætt	  og	  að	  þeir	  geri	  sér	  grein	  fyrir	  að	  hún	  sé	  mikilvæg	  (Svanhildur	  Kr.	  Sverrisdóttir	  o.fl.,	  
2011,	  bls.	  51).	  Nemendur	  og	  kennarar	  virðast	  vera	  sammála	  um	  mikilvægi	  þess	  að	  
námsefni	  sé	  áhugavert	  og	  að	  íslenskukennsla	  haldist	  í	  hendur	  við	  tíðarandann.	  Því	  er	  það	  
verðug	  áskorun	  að	  semja	  kennsluefni	  sem	  hefur	  skapandi	  vinnubrögð	  að	  leiðarljósi	  og	  
nemendur	  geta	  haft	  gagn	  en	  líka	  nokkurt	  gaman	  af.	  

1.2 Fésbók	  

Tölvutæknin	  er	  orðin	  gríðarlega	  mikilvæg	  í	  nútímaþjóðfélagi	  og	  nærtækt	  fyrir	  skólana	  að	  

nýta	  sér	  hana	  í	  auknum	  mæli.	  Facebook	  eða	  Fésbók	  eins	  og	  hún	  verður	  kölluð	  hér	  eftir	  er	  

samfélagsmiðill	  sem	  stofnaður	  var	  árið	  2003	  af	  Mark	  Zuckerberg.	  Í	  fyrstu	  var	  samfélags-‐

miðillinn	  bundinn	  við	  Harvard-‐háskólann	  en	  frá	  árinu	  2006	  geta	  allir	  sem	  náð	  hafa	  þrettán	  

ára	  aldri	  skráð	  sig	  á	  Fésbók	  (Facebook,	  2015).	  Samkvæmt	  grein	  sem	  birtist	  í	  Iceland	  
Review	  í	  byrjun	  árs	  2014	  eru	  72,5%	  íslenskra	  einstaklinga	  skráðir	  á	  Fésbókina	  (Jóhannes	  
Benediktsson,	  2014).	  Ungt	  fólk	  notar	  í	  aukum	  mæli	  þennan	  samfélagsmiðil	  og	  tilheyra	  

unglingar	  oft	  mörgum	  mismunandi	  hópum	  á	  Fésbókinni.	  Í	  vettvangsnámi	  á	  vorönn	  2015	  

spurði	  höfundur	  nemendur	  í	  sjöunda	  til	  tíunda	  bekk	  í	  Varmárskóla	  hversu	  margir	  
nemendur	  væru	  á	  Fésbók.	  Í	  þeirri	  óformlegu	  könnun	  kom	  í	  ljós	  að	  allir	  nemendur	  voru	  

virkir	  notendur.	  

Ekkert	  kennsluefni	  virðist	  hafa	  verið	  gefið	  út	  sem	  byggt	  er	  á	  Fésbók.	  Það	  er	  ekki	  þar	  
með	  sagt	  að	  kennarar	  noti	  ekki	  Fésbókina	  í	  kennslu	  og	  hægt	  er	  að	  finna	  kennsluefni	  í	  
kennslubókum	  í	  íslensku	  þar	  sem	  notaðir	  eru	  rauntextar	  meðal	  annars	  af	  veraldarvefnum.	  
Ástæður	  þess	  að	  ég	  taldi	  þarft	  að	  útbúa	  kennsluhefti	  sem	  kennarar	  geta	  farið	  eftir	  ef	  þeir	  
hafa	  áhuga	  á	  að	  nota	  Fésbókina	  í	  kennslu	  eru	  einkum	  þrjár.	  Í	  fyrsta	  lagi	  tel	  ég	  að	  slík	  
verkefni	  höfði	  vel	  til	  nemenda	  og	  þeir	  hafi	  gaman	  af	  þeim.	  Í	  öðru	  lagi	  vonast	  ég	  til	  þess	  að	  
með	  því	  að	  vinna	  verkefni	  út	  frá	  eigin	  stöðuuppfærslum	  eða	  vina	  sinna	  megi	  vekja	  
nemendur	  til	  umhugsunar	  um	  hvaða	  texta	  og	  upplýsingar	  þeir	  setja	  inn	  á	  samfélagsmiðla	  
og	  veraldarvefinn.	  Í	  þriðja	  lagi	  finnst	  mér	  mikilvægt	  að	  unglingar	  öðlist	  ákveðið	  
samfélagslegt	  læsi	  og	  það	  samræmist	  hugmyndum	  í	  aðalnámskrá	  þar	  sem	  rætt	  er	  um	  

grunnþættina.	  „Þeir	  byggjast	  á	  þeirri	  hugmynd	  að	  ekki	  geti	  orðið	  virkt	  lýðræði	  án	  læsis	  á	  
hvers	  konar	  táknkerfi	  og	  samskiptakerfi	  samfélagsins“	  (Aðalnámskrá	  grunnskóla,	  2013,	  
bls.	  17).	  

Út	  frá	  þessum	  hugmyndum	  mínum	  hef	  ég	  sett	  upp	  þrjár	  spurningar:	  

1. Með	  hvaða	  rökum	  má	  halda	  því	  fram	  að	  læsi	  á	  samfélagsmiðla	  sé	  mikilvægt	  
fyrir	  unglinga?	  

2. Hvernig	  má	  fara	  að	  því	  að	  nýta	  samfélagsmiðla	  í	  íslenskukennslu?	  
3. Hver	  er	  ávinningurinn	  af	  því	  að	  nota	  samélagsmiðla	  eins	  og	  Fésbók	  í	  

kennslu?	  

Í	  kafla	  2	  fjalla	  ég	  um	  þann	  fræðilega	  bakgrunn	  sem	  taka	  þarf	  mið	  af	  þegar	  unnið	  er	  með	  

texta	  á	  veraldarvefnum	  og	  í	  kafla	  3	  verður	  rætt	  um	  grunnþættina	  læsi	  og	  sköpun	  og	  

hvernig	  þeir	  tengjast	  verkefnavinnu	  á	  Fésbók.	  Kafli	  4	  samanstendur	  af	  kennsluefni	  ásamt	  
kennsluleiðbeiningum	  með	  áherslu	  á	  Fésbók,	  efni	  sem	  ég	  hef	  sjálf	  útbúið	  og	  aðlagað	  fyrir	  

kennslu	  á	  unglingastigi.	  Í	  kafla	  5	  eru	  umræður	  og	  lokaorð	  höfundar.	  Í	  viðaukum	  má	  meðal	  

annars	  finna	  prentvæna	  útgáfu	  af	  verkefnunum	  sem	  kennarar	  geta	  notað	  að	  vild.	  Þar	  sem	  
Fésbók	  krefst	  þess	  að	  notendur	  hennar	  séu	  ekki	  yngri	  en	  þrettán	  ára	  eru	  öll	  verkefnin	  í	  
kennsluheftinu	  ætluð	  fyrir	  áttunda	  til	  tíunda	  bekk.	  Verkefnin	  mætti	  að	  sjálfsögðu	  nota	  í	  

kennslu	  í	  framhaldsskólum	  en	  hér	  er	  gengið	  út	  frá	  Aðalnámskrá	  grunnskóla	  og	  þeim	  
markmiðum	  sem	  þar	  koma	  fram.	  	  

2 Fræðilegur	  bakgrunnur	  

2.1 Mismunandi	  textategundir	  

Textar	  eru	  orðnir	  hluti	  af	  daglegu	  lífi,	  flestir	  hafa	  lesið	  einhvern	  texta	  áður	  en	  þeir	  eru	  

búnir	  með	  fyrsta	  kaffibollann.	  Sumir	  byrja	  daginn	  á	  því	  skoða	  blöðin,	  aðrir	  samfélagsmiðla	  

og	  enn	  aðrir	  tölvupóstinn	  sinn.	  Allt	  eru	  þetta	  mismunandi	  dæmi	  um	  texta.	  Vinnutengdur	  

tölvupóstur	  mundi	  líklega	  seint	  rata	  í	  fyrirsagnir	  fjölmiðla	  og	  „montstöðuuppfærsla“	  á	  

samfélagsmiðli	  á	  lítið	  erindi	  í	  tölvupósthólf	  yfirmannsins.	  Bæði	  talmál	  og	  ritmál	  búa	  yfir	  

mörgum	  mismunandi	  textategundum	  og	  hverri	  textategund	  fylgir	  tiltekið	  málsnið.	  Texti	  í	  

smáauglýsingu	  lýtur	  til	  dæmis	  allt	  öðruvísi	  lögmálum	  en	  fagurbókmenntatexti.	  Markhópar	  
hverrar	  textategundar	  eru	  ólíkir	  og	  setur	  það	  alltaf	  sitt	  mark	  á	  málsniðið	  (Þórunn	  Blöndal,	  

2010b).	  

Meirihluti	  allra	  texta	  tilheyrir	  einhverri	  textategund	  og	  með	  aukinni	  tölvunotkun	  
mætti	  tala	  um	  textategundina	  rafmál.	  Rafmál	  er	  þá	  það	  mál,	  málfar	  og	  málsnið	  sem	  notað	  
er	  á	  veraldravefnum.	  Rafmál	  er	  oft	  mun	  líkara	  talmáli	  en	  ritmáli.	  Sérstaklega	  þegar	  fólk	  
spjallar	  saman	  á	  veraldrarvefnum	  en	  þá	  hverfa	  óyrtu	  skilaboðin	  og	  hætta	  er	  á	  misskilningi.	  
Þess	  vegna	  taka	  margir	  upp	  á	  því	  að	  bæta	  brosköllum	  eða	  fýluköllum	  við	  setningarnar	  svo	  
ekki	  komi	  upp	  misskilningur.	  Þeir	  sem	  eru	  yngri	  eru	  líklegri	  til	  að	  nota	  meira	  af	  táknum	  en	  
þeir	  sem	  eldri	  eru	  og	  því	  má	  búast	  við	  að	  hin	  ýmsu	  tákn	  eigi	  eftir	  að	  skipa	  ennþá	  hærri	  
sess	  í	  framtíðinni	  en	  núna	  (Ásdís	  Arnalds	  og	  Sólveig	  Einarsdóttir,	  2010,	  bls.	  102-‐103).	  
Rafmál	  er	  fullt	  af	  styttingum,	  táknum	  og	  óformlegum	  setningum	  og	  má	  segja	  að	  það	  sé	  
frjálslegra	  en	  bæði	  talmál	  og	  ritmál	  (Ásdís	  Arnalds,	  Elínborg	  Ragnarsdóttir	  og	  Sólveig	  
Einarsdóttir,	  2007,	  bls.	  9).	  

Textategundir	  eru	  ótal	  margar	  og	  nægir	  að	  svipast	  um	  á	  veraldarvefnum	  í	  örskamma	  
stund	  til	  að	  sjá	  margar	  ólíkar	  textategundir.	  Þar	  má	  finna	  fréttir,	  smáauglýsingar,	  pistla	  og	  
stöðuuppfærslur	  á	  samfélagsmiðlum	  svo	  fátt	  eitt	  sé	  nefnt.	  Flestir	  nemendur	  gera	  sér	  
einhverja	  grein	  fyrir	  að	  texti	  er	  yfirleitt	  sniðinn	  að	  tilefni	  og	  ákveðnum	  markhóp.	  Einnig	  
nota	  nemendur	  ómeðvitað	  ólíkar	  textategundir	  við	  ólík	  tilefni.	  Til	  dæmis	  verður	  að	  teljast	  
líklegt	  að	  nemendur	  noti	  önnur	  orð,	  annað	  ávarp,	  annað	  málsnið	  þegar	  þeir	  skrifa	  
tölvupóst	  til	  kennara	  en	  þegar	  þeir	  skrifa	  stöðuuppfærslu	  á	  Fésbók.	  Mikilvægt	  er	  að	  þessi	  
hugsun	  sé	  ekki	  ómeðvituð	  heldur	  skýr	  og	  markviss.	  Til	  þess	  þurfa	  kennarar	  að	  stuðla	  að	  
umræðum	  um	  textategundir	  og	  þjálfa	  nemendur	  í	  að	  greina	  einkenni	  þeirra	  (Þórunn	  
Blöndal,	  2010b).	  	  

En	  hvað	  einkennir	  texta?	  Samkvæmt	  úttekt	  Þórunnar	  Blöndal	  í	  bókinni	  Lifandi	  mál	  
sem	  kom	  út	  árið	  2005	  eru	  það	  nokkrir	  eiginleikar	  texta	  sem	  mynda	  textaáferð.	  Það	  eru	  

markmið,	  samþykki,	  upplýsingagildi,	  aðstæður,	  textavensl,	  samloðun	  og	  samfella	  (bls.	  51).	  
Höfundur	  telur	  að	  textar	  á	  Fésbók	  uppfylli	  alla	  þessa	  eiginleika	  þótt	  deila	  megi	  um	  gæði	  
þessara	  texta.	  Sá	  sem	  skrifar	  stöðuuppfærslu	  eða	  athugasemd	  við	  mynd	  hefur	  eitthvert	  
markmið	  í	  huga,	  hvort	  sem	  það	  er	  að	  fá	  sem	  flest	  læk	  (e.	  like),	  vekja	  athygli	  á	  einhverju	  
ákveðnu	  málefni	  eða	  hreinlega	  monta	  sig	  af	  börnunum	  sínum	  eða	  tapi	  á	  þvermálssenti-‐
metrum.	  Sá	  sem	  les	  fésbókartextann	  skilur	  hann	  og	  samþykkir,	  þrátt	  fyrir	  að	  stundum	  sé	  
textinn	  bara	  eitt	  orð	  er	  hann	  engu	  að	  síður	  skiljanlegur	  fyrir	  þann	  sem	  les	  og	  telst	  því	  vera	  
fullgildur.	  Textar	  sem	  þessir	  innihalda	  upplýsingar	  og	  oft	  eru	  þeir	  einungis	  merkingabærir	  
vegna	  aðstæðanna	  sem	  þeir	  eru	  í.	  Orðið	  „frekja“	  segir	  til	  að	  mynda	  lítið	  en	  ef	  það	  stendur	  
fyrir	  ofan	  mynd	  af	  organdi	  barni	  sem	  teygir	  sig	  í	  súkkulaðistykki	  fær	  það	  allt	  í	  einu	  aðra	  
merkingu.	  Einnig	  er	  algengt	  að	  notendur	  Fésbókar	  deili	  blaðagrein	  á	  vegginn	  sinn	  og	  skrifi	  
eitthvað	  um	  greinina	  fyrir	  ofan.	  Sá	  texti	  verður	  þá	  skiljanlegur	  vegna	  tengsla	  hans	  við	  
textann	  í	  blaðagreininni.	  Samloðun	  og	  samfella	  eru	  kannski	  ekki	  mjög	  sýnileg	  á	  Fésbókinni	  
aðallega	  vegna	  þess	  að	  stöðuuppfærslur	  og	  athugasemdir	  eru	  oftast	  mjög	  stuttar,	  jafnvel	  
bara	  ein	  setning.	  Stundum	  birtast	  þó	  stöðuuppfærslur	  á	  Fésbók	  sem	  eru	  í	  ætt	  við	  blogg-‐
færslur	  eða	  bakþanka	  og	  í	  þeim	  má	  alltaf	  finna	  samfellu	  þar	  sem	  textinn	  myndar	  eina	  
heild.	  

2.2 Textar	  í	  kennslu	  og	  mismunandi	  málsnið	  

Þórunn	  Blöndal	  (2010a)	  mælir	  með	  því	  að	  kennarar	  noti	  nytjatexta	  í	  kennslu	  samhliða	  

textum	  sem	  teljast	  vera	  skáldskapur.	  Nytjatexti	  getur	  til	  dæmis	  verið	  texti	  sem	  tekinn	  er	  
úr	  dagblöðum	  eða	  auglýsingum.	  Stöðuuppfærslur	  og	  aðrir	  textar	  sem	  birtast	  á	  Fésbók	  

ættu	  að	  falla	  undir	  nytjatexta	  og	  getur	  verið	  athyglisvert,	  bæði	  fyrir	  nemendur	  og	  
kennara,	  að	  skoða	  texta	  sem	  ekki	  er	  búið	  að	  lesa	  yfir	  og	  endurskrifa	  aftur	  og	  aftur	  þar	  til	  
höfundur	  er	  orðinn	  ánægður	  með	  útkomuna	  (Þórunn	  Blöndal,	  2010a,	  bls.	  13-‐14).	  Hverri	  

textategund	  fylgir	  ákveðið	  málsnið	  en	  það	  er	  sá	  búningur	  sem	  menn	  velja	  máli	  sínu.	  
Málsniðin	  geta	  verið	  mjög	  fjölbreytt	  og	  eru	  einkum	  valin	  eftir	  því	  hver	  viðtakandinn	  er.	  
Stöðuuppfærsla	  á	  Fésbók	  er	  venjulega	  mun	  óformlegri	  en	  tölvupóstur	  sem	  sendur	  er	  til	  

viðskiptavina	  fyrirtækis.	  Þannig	  getur	  málsnið	  verið	  afslappað	  eða	  mjög	  formlegt	  (Þórunn	  
Blöndal,	  2005,	  bls.	  81).	  

Hægt	  er	  að	  vinna	  með	  texta	  á	  þremur	  sviðum	  og	  æskilegt	  að	  kennarar	  láti	  nemendur	  
vinna	  verkefni	  sem	  tengjast	  öllum	  þremur	  sviðunum.	  Þessi	  svið	  eru	  textasvið,	  setningasvið	  
og	  orðasvið	  (Þórunn	  Blöndal,	  2010a,	  bls.	  13-‐14).	  Þegar	  unnið	  er	  með	  textasvið	  er	  textinn	  
skoðaður	  sem	  heild.	  Nemendur	  velta	  til	  dæmis	  fyrir	  sér	  textategundinni,	  einkennum	  
hennar	  og	  hver	  markhópurinn	  er.	  Setningasvið	  fjallar	  um	  stærstu	  einingar	  textans	  eins	  og	  
málsgreinar	  og	  setningar.	  Spurningar	  sem	  hægt	  er	  að	  vinna	  með	  út	  frá	  því	  gætu	  verið	  
svona:	  Eru	  efninsgreinar	  afmarkaðar?	  Hvaða	  efni	  er	  tekið	  fyrir	  í	  hverri	  efnisgrein?	  Má	  
finna	  samloðun	  í	  textanum?	  Í	  verkefnum	  sem	  tengjast	  orðasviði	  er	  litið	  á	  minnstu	  einingar	  

textans	  eins	  og	  orðaval	  og	  myndmál	  og	  skoðað	  hvernig	  þær	  virka	  í	  textanum	  (Þórunn	  
Blöndal,	  2010a,	  bls.	  13-‐14).	  Verkefnin	  sem	  finna	  má	  í	  kafla	  3	  ná	  í	  heild	  til	  allra	  þessara	  
sviða.	  

Áður	  en	  farið	  er	  af	  stað	  í	  kennslu	  er	  mikilvægt	  að	  hafa	  í	  huga	  hvaða	  grunn	  nemendur	  
hafa	  í	  námsgreininni	  og	  nýta	  sér	  bakgrunnsþekkingu	  nemenda.	  Til	  dæmis	  er	  hægt	  að	  byrja	  
verkefnavinnu	  í	  anda	  K-‐V-‐L	  aðferðarinnar	  (hvað	  Kann	  ég,	  hvað	  vil	  ég	  Vita	  og	  hvað	  hef	  ég	  
Lært),	  sem	  skýrt	  er	  frá	  í	  bók	  Fisher	  og	  Frey	  (2012).	  Með	  henni	  leggur	  kennarinn	  áherslu	  á	  
að	  haga	  kennslunni	  út	  frá	  fyrri	  þekkingu	  nemenda.	  Óþarfi	  er	  að	  kenna	  nemendum	  það	  
sem	  þeir	  vita	  nú	  þegar	  og	  því	  ætti	  að	  hefja	  alla	  verkefnavinnu	  með	  því	  að	  kanna	  hvaða	  
þekkingu	  nemendur	  hafa	  á	  viðfangsefninu.	  

Í	  upphafi	  fyrstu	  kennslustundar	  gæti	  kennari	  þá	  athugað	  hversu	  margir	  nemendur	  
þekkja	  hugtökin	  sem	  á	  að	  vinna	  með	  eins	  og	  málsnið	  og	  textategundir.	  Þetta	  gæti	  reynst	  
þrautin	  þyngri	  þar	  sem	  sumir	  geta	  verið	  feimnir	  að	  viðurkenna	  vankunnáttu	  sína	  eða	  eru	  
hræddir	  við	  að	  tjá	  sig	  fyrir	  framan	  bekkinn.	  Æfingin	  skapar	  meistarann	  og	  ef	  kennarar	  eru	  
duglegir	  að	  nota	  þessa	  aðferð	  venjast	  nemendur	  henni	  og	  ættu	  að	  verða	  virkari	  í	  kennslu-‐
stundum.	  Hægt	  er	  að	  ræða	  þau	  hugtök	  sem	  á	  að	  vinna	  með,	  skrá	  niður	  helstu	  punkta	  og	  
gefa	  öllum	  færi	  á	  að	  tjá	  sig.	  Þeir	  sem	  ekki	  þekkja	  hugtökin	  geta	  þá	  nýtt	  sér	  þankahríð	  
bekkjafélaganna	  og	  rifjað	  þau	  upp.	  Ef	  nemendur	  hafa	  enga	  hugmynd	  um	  hvað	  hugtökin	  
þýða	  eða	  muna	  óljóst	  eftir	  þeim	  getur	  kennarinn	  notað	  smátíma	  til	  að	  fara	  yfir	  þau.	  Því	  
næst	  getur	  kennarinn	  boðið	  nemendum	  upp	  á	  að	  láta	  í	  ljós	  hvað	  þeir	  sjálfir	  hefðu	  áhuga	  á	  
að	  læra	  eða	  vita	  meira	  um	  þessi	  hugtök	  og	  í	  lok	  verkefnavinnu	  ætti	  alltaf	  að	  draga	  
stuttlega	  saman	  hvað	  nemendur	  hafa	  lært.	  

3 Grunnþættirnir	  læsi	  og	  sköpun	  

Í	  Aðalnámskrá	  grunnskóla	  sem	  gefin	  var	  út	  2013	  er	  kafli	  sem	  fjallar	  um	  grunnþætti	  
menntunar.	  „Grunnþáttunum	  er	  ætlað	  að	  undirstrika	  meginatriði	  í	  almennri	  menntun	  og	  

stuðla	  að	  meiri	  samfellu	  í	  öllu	  skólastarfi“	  (Aðalnámskrá,	  2013,	  bls.	  16).	  Þeim	  er	  einkum	  

ætlað	  að	  stuðla	  að	  því	  að	  skila	  út	  í	  samfélagið	  vel	  menntuðum	  og	  heilbrigðum	  samfélags-‐

þegnum	  ásamt	  því	  að	  stuðla	  að	  auknu	  jafnrétti	  og	  lýðræði.	  „Þegar	  skólastarf	  er	  metið	  þarf	  
að	  skoða	  hvernig	  grunnþættirnir	  setja	  mark	  sitt	  á	  kennslu,	  leik	  og	  nám“	  (Aðalnámskrá,	  

2013,	  bls.	  16).	  Hér	  á	  eftir	  verður	  aðallega	  fjallað	  um	  grunnþættina	  læsi	  og	  sköpun	  en	  það	  

voru	  einkum	  þeir	  þættir	  sem	  hafðir	  voru	  til	  hliðsjónar	  þegar	  kennsluefnið	  í	  kafla	  4	  var	  
útbúið.	  

3.1 Læsi	  

„Læsi	  hefur	  löngum	  verið	  tengt	  við	  þá	  kunnáttu	  og	  færni	  sem	  fólk	  þarfnast	  til	  að	  geta	  fært	  
hugsun	  sína	  í	  letur	  (ritað)	  og	  skilið	  prentaðan	  texta	  (lesið)“	  (Aðalnámskrá,	  2013,	  bls.	  18).	  

Hugtakið	  læsi	  hefur	  þó	  þróast	  undanfarin	  ár	  og	  oftar	  en	  áður	  heyrist	  læsi	  notað	  í	  víðara	  
samhengi	  til	  að	  mynda	  er	  talað	  um	  tilfinningalæsi	  og	  samfélagslæsi.	  Í	  aðalnámskrá	  er	  svo	  

minnst	  á	  miðlalæsi,	  miðlamennt	  og	  stafrænt	  læsi.	  „Hið	  stafræna	  læsi	  vísar	  til	  þeirrar	  

kunnáttu	  sem	  fólk	  þarf	  að	  tileinka	  sér	  til	  þess	  að	  geta	  notað	  tölvu-‐	  og	  nettækni	  til	  

samskipta	  og	  efnissköpunar	  af	  ýmsu	  tagi“	  (Aðalnámskrá,	  2013,	  bls.	  19).	  Miðlamennt	  „vísar	  
til	  skólastarfs	  þar	  sem	  nemendur	  nota	  ýmsa	  miðla	  við	  nám	  sitt	  og	  læra	  í	  leiðinni	  sitthvað	  

um	  notagildi	  þeirra	  og	  áhrif	  á	  menningu	  og	  lýðræði“	  (Aðalnámskrá,	  2013,	  bls.	  19).	  Þar	  er	  

markmiðið	  að	  nemendur	  læri	  að	  leggja	  eigið	  mat	  á	  miðlað	  efni	  og	  fái	  jafnframt	  þjálfun	  í	  að	  
nota	  mismunandi	  miðla	  við	  efnisgerð	  og	  þekkingarsköpun.	  Orðið	  miðlalæsi	  er	  svo	  notað	  

um	  þá	  færni	  og	  kunnáttu	  sem	  einstaklingar	  öðlast	  við	  það	  nám	  sem	  í	  þessu	  felst	  
(Aðalnámskrá,	  2013,	  bls.	  19).	  

Í	  skilgreiningu	  UNESCO	  á	  læsi	  kemur	  meðal	  annars	  fram	  að	  „Samskipti	  á	  neti,	  skilaboð	  
í	  síma	  og	  stöðugt	  fjölbreyttari	  möguleikar	  á	  samskiptum	  veita	  tækifæri	  til	  að	  taka	  þátt	  í	  
samfélaginu	  og	  mótun	  þess	  á	  nýjan	  hátt.	  Læst	  samfélag	  er	  kraftmikið	  samfélag,	  þar	  sem	  
skipst	  er	  á	  skoðunum	  og	  hvatt	  til	  umræðna“	  (Baldur	  Sigurðsson,	  e.d.).	  Það	  að	  tengja	  stafi	  
við	  hljóð	  og	  tengja	  hljóð	  saman	  í	  orð	  er	  ekki	  lengur	  nóg	  til	  að	  teljast	  læs.	  Til	  þess	  þurfa	  
einstaklingar	  líka	  að	  vera	  læsir	  á	  samfélag	  og	  tækni.	  

„Þrátt	  fyrir	  að	  læsi	  snúist	  um	  kerfisbundin	  tákn	  og	  miðlunartækni	  ber	  að	  undirstrika	  
að	  það	  snýst	  fyrst	  og	  fremst	  um	  sköpun	  merkingar	  og	  sú	  merkingarsköpun	  á	  sér	  aldrei	  
stað	  í	  tómarúmi“	  (Aðalnámskrá,	  2013,	  bls.	  18).	  Ef	  sami	  texi	  er	  lagður	  fyrir	  tuttugu	  og	  fimm	  

manna	  bekk	  er	  nokkuð	  víst	  að	  allir	  leggja	  sinn	  skilning	  í	  textann	  og	  við	  úrvinnslu	  hans	  
mundu	  koma	  tuttugu	  og	  fimm	  ólíkar	  útfærslur.	  Svo	  framarlega	  sem	  textinn	  hefur	  
einhverja	  túlkunarmöguleika.	  Mikilvægt	  er	  að	  kenna	  nemendum	  að	  rökstyðja	  túlkun	  sína	  
og	  sýna	  þeim	  að	  ekkert	  svar	  er	  rangt	  eða	  rétt	  svo	  framarlega	  sem	  nemendur	  geta	  útskýrt	  
afstöðu	  sína	  og	  rökstutt	  hana.	  Oftast	  skiptir	  ferlið	  meira	  máli	  en	  útkoman.	  Merking	  texta	  
veltur	  ávallt	  á	  reynsluheimi	  þess	  sem	  les	  hann	  og	  þeim	  þáttum	  sem	  hafa	  áhrif	  á	  túlkun	  og	  
skilning.	  Tölvur	  og	  tölvunotkun	  eru	  sjálfsagður	  hluti	  bæði	  af	  daglegu	  lífi	  nemenda	  og	  
námsumhverfi	  þeirra	  svo	  unglingar	  í	  dag	  búa	  við	  annað	  lestrar-‐	  og	  ritunarumhverfi	  en	  þeir	  
sem	  eldri	  eru.	  Skólakerfið	  þarf	  að	  fylgja	  þessu	  eftir	  og	  líta	  á	  tölvur	  sem	  ný	  tækifæri	  til	  
kennslu	  og	  sköpunar	  (Aðalnámskrá,	  2013,	  bls.	  18-‐19).	  

„Á	  undanförnum	  árum	  hefur	  orðið	  mikil	  breyting	  á	  þeim	  kröfum	  sem	  samfélagið	  gerir	  
til	  lestrarfærni.	  Það	  felst	  einkum	  í	  því	  að	  sá	  texti	  sem	  ber	  fyrir	  augu	  lesanda	  er	  mun	  
fjölbreytilegri	  en	  áður	  og	  birtist	  ekki	  einungis	  á	  pappír	  heldur	  einnig	  á	  rafrænu	  formi	  og	  þá	  
oft	  samsettur	  úr	  rituðum	  texta,	  mynd,	  táknmynd,	  látbragði,	  hljóði	  og	  hreyfimynd“	  
(Aðalnámskrá,	  2013,	  bls.	  98).	  Samfélagsmiðlar	  eru	  mikið	  notaðir	  á	  Íslandi,	  sérstaklega	  
Fésbókin,	  og	  því	  ætti	  að	  vera	  nærtækt	  að	  nota	  hana	  í	  kennslu.	  Eftir	  leit	  á	  vef	  Námsgagna-‐
stofnunar	  og	  fyrirspurnir	  til	  íslenskukennara	  sem	  höfundur	  þekkir	  sjálfur	  virðist	  ekkert	  
kennsluefni	  hafa	  verið	  gefið	  út	  sem	  leggur	  áherslu	  á	  Fésbók	  eða	  stafrænt	  læsi	  þó	  auðvitað	  
séu	  textar	  í	  kennslubókum	  sem	  teknir	  eru	  af	  veraldarvefnum.	  Mikilvægt	  er	  að	  breyta	  
þessu	  og	  leggja	  aukna	  áherslu	  á	  að	  nota	  efni	  af	  veraldarvefnum	  og	  samfélagsmiðlum	  í	  
íslenskukennslu.	  Hvernig	  er	  hægt	  að	  ætlast	  til	  þess	  að	  nemendur	  „læri	  að	  leggja	  mat	  á	  
miðlað	  efni	  en	  fái	  einnig	  þjálfun	  í	  að	  nota	  ýmsa	  miðla	  við	  efnisgerð	  og	  þekkingarsköpun“	  
(Aðalnámskrá,	  2013,	  bls.	  19)	  ef	  kennarar	  ríghalda	  í	  kennslubækur	  sem	  enga	  áherslu	  leggja	  
á	  stafrænt	  læsi.	  

3.2 Sköpun	  

Gera	  má	  ráð	  fyrir	  að	  nemendur	  sem	  eru	  að	  byrja	  í	  grunnskóla	  núna	  komi	  flestir	  út	  á	  

vinnumarkaðinn	  eftir	  15-‐25	  ár	  og	  það	  er	  algjörlega	  óraunhæft	  að	  byrja	  að	  undirbúa	  þessi	  

börn	  fyrir	  atvinnuþátttöku	  strax	  í	  grunnskóla.	  Enginn	  getur	  gert	  sér	  í	  hugarlund	  hvaða	  
aðstæður	  bíða	  þessara	  barna	  að	  námi	  loknu	  eða	  hvernig	  tækninni	  hefur	  fleygt	  fram.	  Á	  

næstu	  árum	  eiga	  mörg	  störf	  eftir	  að	  hverfa	  og	  jafnvel	  verða	  heilu	  starfsstéttirnar	  úreltar.	  

Vel	  menntaður	  einstaklingur	  ætti	  að	  mínu	  mati	  að	  kunna	  að	  sækja	  sér	  þekkingu,	  geta	  
skoðað	  lausnir	  á	  vandamálum	  frá	  öllum	  hliðum	  og	  sett	  sig	  í	  spor	  annarra.	  Mikilvægir	  

þættir	  í	  námi	  eru	  til	  að	  mynda	  að	  kanna	  mismunandi	  möguleika,	  leggja	  mat	  á	  alls	  konar	  

hugmyndir	  og	  fara	  út	  fyrir	  mörk	  þess	  sem	  þekkt	  er	  eða	  hefðbundið.	  Nemendur	  þurfa	  að	  

læra	  meira	  en	  það	  sem	  stendur	  í	  bókum,	  þeir	  þurfa	  til	  dæmis	  að	  læra	  samvinnu	  því	  
útilokað	  er	  að	  einn	  einstaklingur	  geti	  búið	  yfir	  allri	  þekkingu	  á	  tilteknu	  sviði.	  Í	  gegnum	  

samvinnu	  og	  sköpun	  getur	  einstaklingur	  þróað	  hugmyndir	  og	  leitað	  lausna	  (Ingibjörg	  

Jóhannsdóttir,	  Elísabet	  Indra	  Ragnarsdóttir	  og	  Torfi	  Hjartarson,	  2012).	  

Samfélagsmiðlar,	  veraldarvefurinn	  og	  Fésbók	  eru	  kjörið	  tækifæri	  til	  að	  efla	  sjálfstæð	  
vinnubrögð,	  sköpun	  og	  allar	  tegundir	  af	  læsi.	  Hlutverk	  kennara	  er	  að	  finna	  réttu	  textana	  til	  
að	  nota	  í	  kennslu	  og	  þá	  eru	  þeim	  allir	  vegir	  færir.	  „Nemandinn	  þarf	  ekki	  einungis	  að	  búa	  
yfir	  þekkingu,	  leikni	  og	  hæfni	  heldur	  skal	  hann	  einnig	  geta	  aflað	  sér	  nýrrar	  þekkingar,	  
leikni	  og	  hæfni,	  greint	  hana	  og	  miðlað“	  (Aðalnámskrá,	  2013,	  bls.	  25).	  Með	  því	  að	  nota	  
texta	  sem	  nemendur	  sjálfir,	  eða	  Fésbókarvinir	  þeirra,	  hafa	  skrifað	  gætu	  nemendur	  náð	  að	  
tengja	  mikilvæg	  hugtök	  úr	  íslenskukennslu	  við	  sinn	  eigin	  texta	  eða	  texta	  félaga	  sinna	  og	  
þannig	  „getur	  opnast	  skilningur	  á	  eðli	  tungumálsins,	  hvernig	  það	  er	  byggt	  upp	  og	  hvernig	  
það	  virkar“	  (Margrét	  Guðmundsdóttir	  og	  Hanna	  Óladóttir,	  2012,	  bls.	  34).	  Þannig	  eru	  það	  
nemendurnir	  sjálfir	  sem	  eru	  höfundar	  að	  eigin	  námsefni.	  Námsefni	  sem	  er	  alveg	  nýtt	  og	  
breytist	  á	  hverjum	  degi	  hlýtur	  að	  vera	  í	  góðum	  tengslum	  við	  nútímann.	  Þar	  með	  ættu	  allir	  
að	  geta	  vel	  við	  unað.	  

4 Kennsluleiðbeiningar	  

Síðustu	  ár	  hefur	  tæknin	  þróast	  gífurlega	  og	  hver	  einstaklingur	  þarf	  að	  hafa	  sig	  allan	  við	  til	  
að	  fylgja	  eftir	  því	  sem	  er	  að	  gerast.	  Þeir	  sem	  sofna	  á	  verðinum	  eitt	  augnablik	  vakna	  upp	  

við	  að	  kominn	  er	  nýr	  samfélagsmiðill,	  nýtt	  smáforrit,	  nýir	  möguleikar.	  Oftar	  en	  ekki	  eru	  

börn	  mun	  fljótari	  að	  tileinka	  sér	  tækninýjungar	  en	  fullorðnir.	  Samkvæmt	  Global	  
Information	  Technology	  Report	  hafa	  92,6%	  íslenskra	  heimila	  aðgang	  að	  veraldarvefnum	  
og	  möguleikarnir	  til	  að	  eiga	  samskipti	  við	  aðra	  eru	  óteljandi.	  Með	  tilkomu	  snjallsíma	  

komast	  börn	  og	  unglingar	  inn	  á	  veraldarvefinn	  hvar	  sem	  er	  og	  oftar	  en	  ekki	  er	  fyrsta	  

spurning	  þeirra	  þegar	  komið	  er	  á	  nýjan	  stað:	  „Er	  wifi	  hérna?“	  Kennarar	  þurfa	  að	  fylgjast	  
vel	  með	  hvaða	  tækni	  nemendur	  þeirra	  nota	  bæði	  til	  að	  fræða	  þá	  um	  hættur	  veraldar-‐

vefsins	  og	  hvað	  telst	  viðeigandi	  netnotkun	  og	  eins	  til	  að	  geta	  nýtt	  sér	  tæknina	  í	  kennslu.	  
Kennarar	  vilja	  forðast	  að	  verða	  að	  risaeðlum	  í	  hugum	  nemenda	  sinna,	  risaeðlum	  sem	  

halda	  fast	  í	  sömu	  gömlu	  skruddurnar	  og	  kenna	  orðflokkagreiningu	  á	  sama	  hátt	  ár	  eftir	  ár.	  

4.1 Af	  hverju	  að	  nota	  samfélagsmiðla	  í	  kennslu?	  

Samfélagsmiðlar	  eru	  farnir	  að	  móta	  samskipti	  okkar	  að	  miklu	  leyti.	  Eins	  og	  áður	  hefur	  

komið	  fram	  eru	  72,5%	  Íslendinga	  skráðir	  á	  Fésbókina	  (Jóhannes	  Benediktsson,	  2014).	  Sem	  

móðir	  fjögurra	  barna	  tilheyri	  ég	  hinum	  og	  þessum	  hópum	  á	  Fésbókinni	  sem	  tengjast	  

börnunum	  og	  eru	  starfsmenn	  leikskóla,	  grunnskóla,	  íþróttafélaga	  og	  aðrir	  foreldrar	  
yfirleitt	  mjög	  virkir	  á	  síðum	  þessara	  hópa.	  Þar	  koma	  inn	  mikilvægar	  upplýsingar,	  myndir,	  

spurningar	  og	  tilkynningar.	  Fésbókin	  er	  þannig	  orðin	  að	  upplýsingamiðli	  ekki	  síður	  en	  

samfélagsmiðli.	  Það	  er	  ekki	  síst	  unga	  fólkið	  sem	  notar	  þessa	  samskiptaleið.	  Til	  að	  mynda	  
sé	  ég	  14	  ára	  dóttur	  mína	  sjaldan	  hringja	  úr	  símanum	  sínum.	  Frekar	  notar	  hún	  skilaboða-‐

forritið	  sem	  kemur	  með	  Fésbókinni	  eða	  hún	  talar	  stutt	  skilaboð	  inn	  á	  smáforritið	  Snapchat	  
og	  sendir	  vinum	  og	  vinkonum.	  

Að	  mínu	  mati	  er	  mikilvægt	  að	  kenna	  nemendum	  að	  umgangast	  samfélagsmiðla.	  Þegar	  
maður	  er	  unglingur	  er	  auðvelt	  að	  setja	  eitthvað	  vanhugsað	  inn	  á	  veraldarvefinn	  sem	  ekki	  
verður	  tekið	  til	  baka.	  Það	  sem	  einu	  sinni	  fer	  inn	  á	  netið	  er	  þar	  alltaf.	  Nemendur	  verða	  að	  
öðlast	  ákveðið	  læsi	  á	  samfélagsmiðla	  og	  læra	  að	  nota	  þá	  sér	  til	  framdráttar.	  Nokkuð	  hefur	  
borið	  á	  því	  að	  kennarar	  kvarti	  undan	  því	  að	  Fésbókin	  minnki	  athygli	  nemenda	  og	  því	  
fannst	  mér	  það	  verðug	  áskorun	  að	  setja	  saman	  kennsluefni	  sem	  byggir	  einmitt	  á	  henni.	  
Öðru	  hvoru	  heyrast	  áhyggjuraddir	  í	  fjölmiðlum	  um	  að	  börn	  og	  unglingar	  séu	  ekki	  nógu	  virk	  
að	  lesa	  sér	  til	  gamans.	  Þótt	  unga	  fólkið	  lesi	  ekki	  endilega	  bækur	  þá	  er	  margt	  sem	  bendir	  til	  
að	  nemendur	  lesi	  almennt	  mikið	  magn	  texta	  á	  hverjum	  degi	  á	  samfélagsmiðlum	  og	  

rannsóknir	  hafa	  sýnt	  að	  stafsetning	  og	  notkun	  greinamerkja	  í	  skilaboðum	  á	  samfélags-‐
miðlum	  og	  smáskilaboðum	  er	  yfirleitt	  góð	  (Baron,	  2005).	  Með	  því	  að	  nota	  Fésbók	  í	  
kennslu	  ætti	  að	  vera	  hægt	  að	  vekja	  nemendur	  til	  umhugsunar	  um	  innihald	  textans	  sem	  
þeir	  skrifa	  á	  veraldarvefinn	  og	  blanda	  saman	  námi	  og	  skemmtun.	  Öll	  kennsluverkefnin	  eru	  
hugsuð	  fyrir	  unglingastig	  þar	  sem	  einstaklingar	  þurfa	  að	  hafa	  náð	  þrettán	  ára	  aldri	  til	  að	  
vera	  á	  Fésbók	  en	  auðvelt	  er	  að	  leggja	  þau	  fyrir	  yngri	  eða	  eldri	  nemendur	  með	  
áherslubreytingum.	  

4.2 Kennsluleiðbeiningar	  og	  verkefni	  með	  áherslu	  á	  Fésbók	  

Hugmyndirnar	  að	  verkefnunum	  koma	  úr	  ýmsum	  áttum.	  Þessi	  verkefni	  eru	  ekkert	  endilega	  

ný	  af	  nálinni	  heldur	  hef	  ég	  tekið	  verkefni	  sem	  mér	  hafa	  þótt	  áhugaverð	  og	  aðlagað	  að	  
Fésbókinni.	  Margar	  hugmyndir	  kviknuðu	  til	  að	  mynda	  í	  námskeiðinu	  Skapandi	  málnotkun	  í	  

grunnskóla.	  Þórunn	  Blöndal	  kenndi	  þann	  áfanga	  á	  Menntavísindasviði	  og	  ég	  sat	  hann	  á	  

vorönn	  árið	  2014.	  Bæði	  fékk	  ég	  hugmyndir	  frá	  Þórunni	  sjálfri	  og	  samnemendum	  mínum.	  
Flest	  verkefnin	  hef	  ég	  prófað	  að	  leysa	  sjálf	  og	  nokkur	  gat	  ég	  lagt	  fyrir	  meðan	  á	  vettvangs-‐
námi	  mínu	  í	  unglingadeild	  Varmárskóla	  stóð.	  

Eftirfarandi	  markmið	  eru	  sameiginleg	  með	  öllum	  verkefnunum	  (sbr.	  Aðalnámskrá	  
grunnskóla,	  bls.	  19):	  

• Að	  nemendur	  fái	  tækifæri	  til	  að	  þjálfa	  læsi	  á	  samfélagsmiðla	  og	  jafnframt	  það	  

samfélag	  sem	  þeir	  búa	  í	  og	  samskiptakerfi	  þess.	  

• Að	  efla	  stafrænt	  læsi	  nemenda.	  

• Að	  nemendur	  þjálfist	  í	  gagnrýnni	  hugsun,	  frumkvæði	  og	  frumleika	  í	  gegnum	  
sköpun.	  

• Að	  nemendur	  séu	  virkir	  þátttakendur	  í	  að	  umskapa	  og	  umskrifa	  heiminn	  með	  því	  
að	  skapa	  eigin	  merkingu	  og	  bregðast	  á	  persónulegan	  og	  skapandi	  hátt	  við	  því	  sem	  

þeir	  lesa	  með	  hjálp	  þeirra	  miðla	  og	  tækni	  sem	  völ	  er	  á.	  

Höfundur	  hafði	  einnig	  í	  huga	  að	  reyna	  að	  hafa	  verkefnin	  sem	  fjölbreyttust	  og	  að	  auðvelt	  
væri	  fyrir	  kennara	  að	  útfæra	  þau	  fyrir	  mismunandi	  hópastærðir	  og	  getustig	  nemenda.	  	  	   	  

4.2.1 Verkefni	  1	  

Heiti:	  Rafmáli	  breytt	  í	  ljóð	  –	  Ritun	  

Umfang:	  Fimm	  kennslustundir	  

Markmið	  (sbr.	  Aðalnámskrá	  grunnskóla,	  bls.	  101-‐105):	  

• Að	  nemendur	  þjálfist	  í	  að	  koma	  fram	  og	  lesa	  texta.	  

• Að	  nemendur	  geti	  áttað	  sig	  á	  og	  beitt	  sköpunarmætti	  tungumálsins	  og	  nýtt	  það	  
meðal	  annars	  við	  ritun,	  tal,	  nýyrðasmíð,	  í	  orðaleikjum	  og	  skáldskap.	  

• Að	  nemendur	  læri	  að	  beita	  nokkrum	  hugtökum	  til	  að	  fjalla	  um	  form	  og	  innihald	  
ljóða,	  svo	  sem	  rím,	  ljóðstafi,	  hrynjandi,	  líkingar	  og	  boðskap.	  

• Að	  nemendur	  geti	  gert	  sér	  grein	  fyrir	  eðli	  og	  einkennum	  margvíslegra	  

textategunda	  og	  gert	  öðrum	  grein	  fyrir	  því.	  

• Að	  nemendur	  fái	  tækifæri	  til	  að	  fást	  við	  skapandi	  skrif.	  

Bókmenntakennslu	  er	  víða	  gert	  hátt	  undir	  höfði	  í	  skólum	  landsins	  en	  það	  er	  mín	  tilfinning	  
að	  ljóðakennsla	  sé	  oft	  vanræktur	  angi	  af	  bókmenntakennslu.	  Ef	  ég	  reyni	  að	  geta	  mér	  til	  
um	  ástæðuna	  gæti	  hún	  verið	  sú	  að	  ljóðakennsla	  hafi	  líklega	  ekki	  fylgt	  tíðarandanum	  og	  ef	  

til	  vill	  vantar	  starfandi	  kennara	  meiri	  grunn	  og	  kennslu	  í	  ljóðakennslu.	  Þegar	  ég	  sjálf	  lærði	  
ljóð	  í	  grunnskóla	  lærðu	  nemendur	  ljóð	  utanbókar,	  skrifuðu	  það	  niður	  í	  stílabók	  og	  

myndskreyttu.	  Slíkar	  kennsluaðferðir	  eru	  ekki	  vænlegar	  til	  að	  vekja	  áhuga	  nemenda	  á	  

ljóðum	  og	  því	  tel	  ég	  mikilvægt	  að	  nálgast	  nemendur	  í	  kennslunni,	  finna	  ljóð	  sem	  tengjast	  

þeim	  heimi	  sem	  þeir	  lifa	  í,	  sýna	  fram	  á	  að	  hægt	  sé	  að	  yrkja	  um	  hvað	  sem	  er	  og	  að	  ekki	  sé	  
alltaf	  nauðsynlegt	  að	  nota	  ljóðstafi	  og	  rím.	  	  

Ég	  fékk	  tækifæri	  til	  að	  leggja	  þetta	  verkefni	  fyrir	  í	  vettvangsnáminu	  á	  vorönn	  2015.	  

Það	  voru	  nemendur	  í	  áttunda	  bekk	  sem	  leystu	  verkefnið	  og	  gekk	  það	  ljómandi	  vel.	  Engu	  

að	  síður	  komu	  upp	  ýmsar	  athugasemdir	  sem	  ég	  hef	  tekið	  til	  greina	  og	  breytt	  og	  

betrumbætt	  verkefnið	  í	  samræmi	  við	  þær.	  Hugmyndin	  er	  að	  einhverju	  leyti	  fengin	  frá	  

Baldri	  Sigurðssyni	  kennara	  á	  Menntavísindasviði.	  Hjá	  honum	  vann	  ég	  verkefni	  sem	  fólst	  í	  

því	  að	  breyta	  einni	  textategund	  í	  aðra,	  hugmyndin	  kviknaði	  þar	  en	  útfærsla	  mín	  er	  nokkuð	  
ólík	  upprunalega	  verkefninu	  hans.	  

Fyrsta	  kennslustund	  

Nemendahópurinn	  er	  beðinn	  um	  að	  nefna	  allar	  textategundir	  sem	  þeir	  þekkja.	  Kennari	  
skrifar	  þær	  jafnóðum	  upp	  á	  töflu.	  Varpað	  er	  upp	  á	  töflu	  ljóði	  eftir	  Andra	  Snæ	  Magnason	  úr	  



22	  

bókinni	  Bónusljóð	  á	  eftirfarandi	  formi:	  „Hér	  drýpur	  smjör	  úr	  hverri	  hillu.	  Ég	  geng	  um	  ganga	  

með	  lokuð	  augu	  og	  útréttar	  hendur	  og	  þreifa	  á	  banana	  og	  ananas,	  radísum	  og	  rófum,	  

agúrkum	  og	  avocado.	  Kerran	  fyllt	  af	  sumri	  og	  sól	  í	  öllum	  regnbogans	  litum.“	  

Nemendur	  eru	  beðnir	  um	  að	  greiða	  atkvæði	  með	  handauppréttingu	  um	  hvaða	  
textategund	  sé	  hér	  á	  ferðinni.	  Þegar	  verkefnið	  var	  lagt	  fyrir	  í	  vettvangsnámi	  komu	  upp	  
margar	  textategundir	  til	  að	  mynda	  smásaga,	  ljóð,	  skáldsaga,	  auglýsing,	  dægurlagatexti	  og	  
meira	  að	  segja	  var	  einhver	  nemandi	  sem	  hafði	  orð	  á	  því	  að	  þetta	  væri	  eins	  og	  innkaupalisti	  
fyrir	  Bónus.	  Kennari	  merkir	  við	  á	  töflu	  hvaða	  textategundir	  fá	  atkvæði	  og	  hversu	  mörg.	  
Síðan	  er	  nemendum	  sýnd	  rétta	  útgáfa	  ljóðsins	  sem	  er	  svona:	  

Bónusljóð	  -‐	  Andri	  Snær	  Magnason	  

Hér	  drýpur	  smjör	  	  
úr	  hverri	  hillu	  
ég	  geng	  um	  ganga	  
með	  lokuð	  augu	  
og	  útréttar	  hendur	  
og	  þreifa	  á	  
banana	  og	  ananas	  
radísum	  og	  rófum	  
agúrkum	  og	  avocado	  
	  
kerran	  fyllt	  af	  sumri	  og	  sól	  
í	  öllum	  regnbogans	  litum.	  

Nemendur	  eru	  nú	  aftur	  beðnir	  um	  að	  greiða	  atkvæði	  og	  kennari	  fer	  yfir	  niðurstöðurnar.	  

Verðugt	  er	  að	  velta	  fyrir	  sér	  eftirfarandi	  spurningum.	  Hvað	  voru	  margir	  sem	  skiptu	  um	  
skoðun?	  Hvaða	  textategund	  var	  með	  flest	  atkvæði	  eftir	  fyrri	  atkvæðagreiðsluna?	  Hvaða	  

textategund	  er	  með	  flest	  atkvæði	  eftir	  seinni	  atkvæðagreiðsluna?	  Hvaða	  textategund	  er	  

þetta?	  Hvaða	  máli	  skiptir	  form	  texta?	  

Önnur	  kennslustund	  

Þessi	  kennslustund	  fer	  í	  að	  kynna	  fyrir	  nemendum	  óhefðbundin	  ljóð.	  Kennari	  getur	  sjálfur	  

ráðið	  hvaða	  ljóð	  hann	  notar.	  Mikilvægt	  er	  að	  sýna	  þeim	  að	  minnsta	  kosti	  fjögur	  ljóð	  og	  
ræða	  um	  form	  þeirra.	  Hvað	  gerir	  það	  að	  verkum	  að	  þetta	  er	  ljóð	  en	  ekki	  smásaga	  til	  

dæmis?	  Þessi	  kennslustund	  er	  líka	  til	  þess	  fallin	  að	  rifja	  upp	  bragfræðina	  og	  fara	  yfir	  hvert	  

og	  eitt	  ljóð	  með	  bragfræðireglur	  í	  huga.	  Fylgja	  ljóðin	  reglum	  í	  bragfræði?	  Er	  hægt	  að	  finna	  
stuðla	  og	  höfuðstafi	  í	  ljóðunum?	  Er	  markviss	  hrynjandi	  eða	  hljómfall	  í	  ljóðunum?	  Það	  sem	  

skiptir	  höfuðmáli	  í	  þessari	  kennslu	  er	  að	  nemendur	  skilja	  að	  óhefðbundin	  ljóð	  taka	  á	  sig	  

margar	  myndir	  og	  lýsa	  oft	  stemningu	  eða	  augnabliki.	  Einnig	  er	  þar	  oft	  að	  finna	  merkingu	  

sem	  má	  lesa	  milli	  línanna.	  

Ljóð	  sem	  henta	  vel	  í	  þessa	  kennslu	  eru	  til	  dæmis:	  

Steinn	  Steinarr	  -‐	  Passíusálmur	  nr.	  51	  	  
Steinunn	  Sigurðardóttir	  -‐	  Stjarnan	  og	  fossinn	  	  
Jón	  úr	  Vör	  -‐	  Nýtt	  vorkvæði	  	  
Nína	  Björk	  Árnadóttir	  -‐	  Fjall	  bernskunnar	  	  

Ástæðan	  fyrir	  því	  að	  ég	  nefni	  þessi	  ljóð	  sérstaklega	  er	  sú	  að	  þau	  eru	  ólík.	  Þarna	  má	  finna	  

ljóð	  sem	  hafa	  einhverja	  ljóðstafi	  og	  sum	  ljóðin	  innihalda	  rím	  af	  einhverju	  tagi.	  Öll	  ljóðin	  

bjóða	  upp	  á	  mismunandi	  túlkun.	  Þau	  lýsa	  ákveðinni	  stemningu,	  fanga	  eitt	  augnablik.	  
Einnig	  eru	  kynjahlutföll	  skáldanna	  jöfn	  en	  ég	  hvet	  kennara	  eindregið	  til	  að	  hafa	  það	  í	  huga	  

í	  allri	  kennslu.	  Ljóðin	  í	  heild	  sinni	  má	  finna	  í	  viðaukum.	  	  

Þriðja	  kennslustund	  

Nú	  er	  kominn	  tími	  til	  að	  leggja	  verkefnið	  fyrir.	  Áður	  en	  kennari	  sýnir	  nemendum	  verkefnið	  

væri	  gott	  að	  hafa	  smáumræðu	  um	  Fésbókina.	  Ágætt	  gæti	  verið	  að	  byrja	  að	  athuga	  hversu	  
margir	  nemendur	  eru	  virkir	  notendur	  á	  Fésbók.	  Ef	  sú	  staða	  kemur	  upp	  að	  einhver	  

nemendi	  er	  ekki	  skráður	  á	  Fésbók	  þarf	  kennarinn	  að	  gera	  viðeigandi	  ráðstafanir,	  til	  dæmis	  

að	  breyta	  verkefninu	  í	  tvenndarverkefni	  eða	  fá	  leyfi	  hjá	  samnemendum	  fyrir	  því	  að	  þeir	  
sem	  ekki	  hafi	  aðgang	  að	  Fésbók	  fái	  að	  kíkja	  á	  fréttaveituna	  þeirra.	  Dæmi	  um	  spurningar	  

sem	  kennarinn	  gæti	  notað	  sem	  kveikju	  að	  verkefninu	  eru	  til	  dæmis:	  Hvað	  farið	  þið	  oft	  inn	  

á	  Fésbók	  á	  dag?	  Hvað	  eru	  margir	  sem	  uppfæra	  síðuna	  sína	  daglega?	  Vitið	  þið	  hversu	  

margir	  lesa	  það	  sem	  þið	  setjið	  inn?	  Hugsið	  þið	  um	  að	  skrifa	  rétta	  íslensku	  og	  stafsetja	  rétt	  
þegar	  þið	  notið	  Fésbókina?	  Hafið	  þið	  í	  huga	  ákveðinn	  markhóp	  þegar	  þið	  setjið	  inn	  stöðu-‐

uppfærslur?	  Eruð	  þið	  að	  fiska	  læk	  (e.	  like)	  þegar	  þið	  setjið	  inn	  færslur?	  Þekkið	  þið	  alla	  sem	  

eru	  vinir	  ykkar	  á	  Fésbók?	  Eru	  allir	  sem	  gera	  sér	  grein	  fyrir	  að	  það	  sem	  er	  sett	  inn	  á	  

veraldarvefinn	  verður	  þar	  alltaf?	  Þegar	  þið	  setjið	  eitthvað	  inn	  á	  Fésbókina,	  hugsið	  þið	  þá	  

um	  alla	  sem	  geta	  lesið	  innleggið	  ykkar	  um	  ókomin	  ár?	  

Verkefni:	  
1. Farið	  inn	  á	  fréttaveituna	  á	  Fésbókarsíðunni	  ykkar	  og	  skoðið	  nýjustu	  30-‐40	  

færslurnar.	  	  
2. Veljið	  eina	  til	  þrjár	  færslur	  sem	  skera	  sig	  úr	  eða	  vekja	  ykkur	  sérstaklega	  til	  

umhugsunar.	  
3. Munið	  að	  skrifa	  niður	  stöðuuppfærslurnar	  sem	  þið	  ákveðið	  að	  nota,	  við	  

ætlum	  að	  vinna	  meira	  með	  þær	  seinna.	  
4. Semjið	  óhefðbundið	  ljóð	  út	  frá	  stöðuuppfærslunum	  sem	  þið	  völduð.	  Hafið	  í	  

huga	  að	  óhefðbundin	  ljóð	  lýsa	  oft	  stemningu	  eða	  ákveðnu	  augnabliki.	  Ef	  
ljósmynd	  er	  hluti	  af	  stöðuuppfærslunni	  skulið	  þið	  endilega	  nota	  myndina	  til	  
að	  hjálpa	  ykkur	  við	  að	  yrkja.	  	  

Í	  kennslu	  er	  mikilvægt	  að	  kennari	  sýni	  fram	  á	  að	  hann	  geti	  leyst	  verkefnið	  sjálfur	  og	  skapi	  
með	  því	  gott	  fordæmi	  Baldur	  Sigurðsson	  (munnleg	  heimild,	  10.	  febrúar	  2015).	  Áður	  en	  

nemendur	  eru	  beðnir	  um	  að	  leysa	  verkefnið	  ætti	  kennarinn	  að	  sýna	  þeim	  svart	  á	  hvítu	  

hvernig	  hann	  mundi	  leysa	  svona	  verkefni.	  Það	  gæti	  verið	  eitthvað	  í	  líkingu	  við	  þetta:	  

Stöðuuppfærsla:	  [nafnið	  á	  Fésbókarnotandanum]...er	  utan	  þjónustusvæðis	  um	  helgina	  

Ljóð	  kennarans:	  

Tæknitröllið	  
Mig	  langar	  að	  finna	  lyktina	  hans	  
sætur	  sviti	  og	  rakspíri	  
besta	  lykt	  í	  heimi.	  
	  
Mig	  langar	  að	  koma	  við	  hann	  
strjúka	  hárin	  á	  höndunum	  
kyssa	  mjúkar	  varirnar.	  
	  
Mig	  langar	  að	  tala	  við	  hann	  	  
heyra	  röddina	  hans	  
hlæja	  saman.	  
	  
Ég	  sagðist	  ekki	  ætla	  að	  hringja	  
ég	  vil	  ekki	  vera	  of	  ágeng	  
#örvæntingarfullapían.is	  
	  

	  

	  
Skjálfandi	  tek	  ég	  upp	  símann	  
slæ	  inn	  númerið.	  
Besta	  númer	  í	  heimi.	  
	  
Hjartað	  berst	  í	  brjósti	  mér	  
hugurinn	  er	  á	  365	  km	  hraða.	  
	  
Þögn	  sem	  varir	  í	  1000	  ár.	  
…	  
í	  augnablikinu	  næst	  ekki	  í	  farsímann,	  
hann	  utan	  þjónustusvæðis…	  
	  

Þessu	  ljóði	  var	  klambrað	  saman	  á	  7	  mínútum	  og	  því	  alls	  ekki	  óraunhæft	  að	  gefa	  

nemendum	  30	  mínútur	  í	  að	  yrkja	  sitt	  ljóð.	  Við	  gerð	  ljóðsins	  notaði	  ég	  til	  dæmis	  hugmynd	  
frá	  nemanda	  mínum	  í	  vettvangsnáminu	  sem	  skrifaði	  nútímaljóð	  og	  setti	  inn	  myllumerkið	  

(#)	  eins	  og	  notendur	  á	  Instagram	  gera	  gjarnan.	  Mér	  fannst	  þetta	  alveg	  frábær	  hugmynd	  
hjá	  honum	  og	  tilvalið	  að	  stela	  henni.	  



25	  

Fjórða	  kennslustund	  

Nemendur	  nota	  tímann	  í	  að	  skrifa	  ljóðið.	  Þegar	  10	  mínútur	  eru	  eftir	  að	  tímanum	  ættu	  allir	  

að	  vera	  búnir	  og	  kennari	  biður	  um	  sjálfboðaliða	  sem	  eru	  tilbúnir	  að	  lesa	  ljóðið	  sitt	  upp	  
fyrir	  bekkinn.	  Oftast	  eru	  það	  sömu	  nemendurnir	  sem	  vilja	  deila	  skrifum	  sínum	  með	  

bekknum	  en	  kennarinn	  ætti	  að	  hvetja	  sem	  flesta	  til	  lesa	  ljóðið	  sitt.	  Sem	  dæmi	  má	  taka	  að	  

ef	  kennarinn	  sér	  að	  einhver	  nemandi	  hefur	  skrifað	  áhugavert	  ljóð	  getur	  hann	  haft	  orð	  á	  
því	  og	  spurt	  viðkomandi	  nemanda	  hvort	  það	  sé	  í	  lagi	  að	  hann	  lesi	  það	  upp	  fyrir	  bekkinn.	  

Stundum	  þora	  nemendur	  ekki	  að	  lesa	  eigin	  skrif	  upphátt	  en	  finnst	  allt	  í	  lagi	  ef	  kennarinn	  

gerir	  það	  í	  stað	  þeirra.	  

Fimmta	  kennslustund	  

Í	  þessum	  tíma	  er	  unnið	  áfram	  með	  ljóðin	  sem	  nemendur	  sömdu.	  Nemendur	  skiptast	  á	  
ljóðum,	  sessunautar	  geta	  ákveðið	  að	  skipta	  eða	  kennarinn	  tekur	  öll	  ljóðin,	  ruglar	  þeim	  og	  
dreifir	  handahófskennt	  á	  nemendur.	  Nemendur	  lesa	  síðan	  yfir	  ljóð	  bekkjarfélaga	  sinna	  og	  

gefa	  þeim	  umsögn.	  Mikilvægt	  er	  að	  brýna	  fyrir	  nemendum	  að	  skrifa	  bæði	  eitthvað	  jákvætt	  
og	  líka	  benda	  á	  hvað	  mætti	  betur	  fara.	  Með	  þessu	  geta	  nemendur	  lært	  hver	  af	  öðrum	  og	  
taka	  þátt	  í	  uppbyggilegri	  gagnrýni.	  Að	  lokum	  eiga	  nemendur	  að	  giska	  á	  hver	  kveikjan	  var,	  

það	  er	  að	  segja	  þeir	  eiga	  að	  skrifa	  stöðuuppfærslu	  sem	  þeir	  telja	  að	  hafi	  orðið	  kveikjan	  að	  
ljóðinu.	  Það	  getur	  síðan	  verið	  gaman	  að	  sjá	  hversu	  duglegir	  nemendur	  eru	  að	  giska	  og	  
segir	  það	  eitthvað	  til	  um	  hversu	  vel	  skáldunum	  tókst	  að	  fanga	  hughrif	  

stöðuuppfærslunnar.	  

4.2.2 Verkefni	  2	  	  

Heiti:	  Fésbókin	  býr	  til	  smásögu	  –	  Ritun	  

Umfang:	  Sjö	  kennslustundir	  

Markmið	  (sbr.	  Aðalnámskrá	  grunnskóla,	  2013,	  bls.	  101-‐105):	  

• Að	  nemendur	  fái	  tækifæri	  á	  að	  sýna	  skapandi	  hugsun.	  	  

• Að	  æfa	  nemendur	  í	  að	  semja	  texta	  frá	  eigin	  brjósti	  og	  beita	  orðaforða	  og	  málsniði	  

við	  hæfi.	  

• Að	  nemendur	  geti	  áttað	  sig	  á	  og	  beitt	  sköpunarmætti	  tungumálsins	  og	  nýtt	  það	  

meðal	  annars	  við	  ritun,	  tal,	  nýyrðasmíð,	  í	  orðaleikjum	  og	  skáldskap.	  

• Að	  nemendur	  geti	  beitt	  skipulegum	  vinnubrögðum	  við	  ritun,	  skipað	  efnisatriðum	  í	  
röklegt	  samhengi	  og	  mótað	  málsgreinar	  og	  efnisgreinar.	  

• Að	  nemendur	  geti	  beitt	  reglum	  um	  réttritun	  og	  gert	  sér	  grein	  fyrir	  að	  rétt	  
stafsetning	  er	  virðing	  við	  mál,	  texta	  og	  lesanda.	  

Á	  vorönn	  2014	  var	  kenndur	  á	  Menntavísindasviði	  áfangi	  sem	  heitir	  Lestur	  og	  ritun	  á	  mið-‐	  

og	  unglingastigi.	  Í	  fyrstu	  kennslustundinni	  spurði	  kennarinn,	  Baldur	  Sigurðsson,	  nemendur	  
hvaða	  væntingar	  þeir	  hefðu	  til	  námskeiðsins	  og	  hvaða	  áherslur	  þeir	  mundu	  kjósa.	  Það	  

kom	  nokkuð	  á	  óvart	  að	  flest	  allir	  nemendur	  nefndu	  ritun.	  Þeir	  vildu	  læra	  hvernig	  ætti	  að	  

kenna	  ritun.	  Einnig	  hefur	  komið	  fram	  hjá	  kennurum	  að	  ritun	  í	  grunnskólum	  er	  töluverð	  en	  

engu	  að	  síður	  fá	  nemendur	  ekki	  markvissa	  þjálfun	  í	  vinnubrögðum	  þegar	  kemur	  að	  ritun	  

(Rúnar	  Sigþórsson,	  2008,	  bls.	  172).	  Mér	  finnst	  því	  mjög	  mikilvægt	  að	  hafa	  hið	  minnsta	  eitt	  

verkefni	  tengt	  Fésbók	  sem	  byggir	  á	  ritun	  og	  legg	  mikla	  áherslu	  á	  að	  allt	  vinnuferlið	  sé	  tekið	  

með	  í	  námsmatið.	  Hugmyndin	  að	  verkefninu	  kemur	  að	  hluta	  til	  úr	  áður	  nefndum	  áfanga	  

og	  frá	  samnemendum	  mínum	  í	  honum.	  Hluta	  af	  hugmyndinni	  má	  einnig	  eigna	  Þórunni	  

Blöndal	  og	  áfanganum	  Skapandi	  málnotkun	  í	  grunnskóla.	  Samnemendur	  mínir	  lögðu	  fyrir	  

svipað	  verkefni	  á	  miðstigi	  í	  vettvangsnáminu	  en	  með	  allt	  öðrum	  áherslum	  og	  gaf	  það	  góða	  
raun.	  Útfærslan	  á	  þessu	  verkefni	  er	  þó	  alfarið	  mín.	  

Fyrsta	  kennslustund	  

Kennari	  innleiðir	  flæðiskrif	  í	  bekknum.	  Flæðiskrif	  (e.	  power	  writing)	  felast	  í	  því	  að	  

nemendur	  skrifa	  eins	  mörg	  orð	  og	  þeir	  geta	  á	  stuttum	  tíma	  um	  ákveðið	  efni.	  Flestum	  
nemendum	  finnst	  þetta	  skemmtilegt	  og	  þarna	  sjá	  þeir	  að	  það	  þarf	  ekki	  alltaf	  að	  vera	  mikið	  

mál	  að	  skrifa	  texta.	  Þessi	  tækni	  hjálpar	  líka	  þeim	  sem	  eru	  óvanir	  að	  skrifa	  texta	  að	  koma	  
hugsunum	  sínum	  á	  blað	  (Fisher	  og	  Frey,	  2012,	  bls.	  143-‐144).	  Mikilvægt	  er	  að	  hafa	  í	  huga	  

að	  bakgrunnur	  nemenda	  er	  mismunandi,	  sumir	  nemendur	  hafa	  ekki	  íslensku	  að	  móður-‐

máli	  og	  aðrir	  hafa	  aldrei	  skrifað	  frá	  eigin	  brjósti	  áður.	  Því	  er	  brýnt	  að	  legga	  áherslu	  á	  að	  

aðalatriðið	  er	  að	  skrifa	  eitthvað,	  koma	  einhverjum	  orðum	  niður	  á	  blað.	  Í	  þessari	  kennslu-‐

stund	  finnur	  kennarinn	  stöðuuppfærslu	  á	  Fésbókinni	  sinni	  sem	  honum	  finnst	  áhugaverð	  

og	  skrifar	  hana	  á	  töfluna.	  Nemendur	  fá	  svo	  tvær	  mínútur	  til	  að	  skrifa	  það	  sem	  þeim	  dettur	  
í	  hug.	  Markmiðið	  er	  ekki	  að	  skrifa	  nóbelstexta,	  bara	  að	  skrifa.	  Þegar	  tvær	  mínútur	  eru	  

liðnar	  er	  gert	  hlé	  og	  allir	  telja	  hvað	  þeir	  náðu	  að	  skrifa	  mörg	  orð.	  Best	  er	  að	  kennarinn	  taki	  

sjálfur	  þátt	  í	  skrifunum	  með	  nemendum	  sínum.	  Þeir	  nemendur	  sem	  vilja	  lesa	  upp	  það	  sem	  
þeir	  skrifuðu	  eru	  hvattir	  til	  þess	  en	  það	  er	  ekki	  nauðsynlegt.	  Kennarinn	  getur	  svo	  sýnt	  gott	  

fordæmi	  og	  lesið	  fyrir	  bekkinn	  það	  sem	  hann	  sjálfur	  skrifaði.	  Þetta	  ferli	  er	  svo	  endurtekið	  

eins	  og	  tími	  leyfir.	  

Önnur	  kennslustund	  

Kennarinn	  kynnir	  smásögur	  fyrir	  bekknum,	  form	  þeirra,	  uppbyggingu	  og	  einkenni.	  Gott	  er	  

að	  nota	  bókina	  Smásagnasmáræði	  sem	  Námsgagnastofnun	  gaf	  út	  árið	  2010	  en	  í	  henni	  er	  
að	  finna	  átta	  smásögur	  eftir	  íslenska	  höfunda.	  Allar	  sögurnar	  í	  þeirri	  bók	  eiga	  það	  

sameiginlegt	  að	  fjalla	  um	  unglinga	  og	  ein	  smásagan	  samanstendur	  til	  dæmis	  af	  tölvu-‐

póstum	  frá	  unglingsstelpu	  og	  ömmu	  hennar.	  Nemendur	  þurfa	  að	  átta	  sig	  á	  hvernig	  
smásögur	  eru	  byggðar	  upp,	  frásögn	  nær	  oft	  yfir	  þröngt	  tímasvið,	  er	  einskorðuð	  við	  

sérstakan	  atburð	  eða	  einfalda	  atburðarrás	  og	  fáar	  persónur	  eru	  kynntar	  til	  leiks	  (Jakob	  

Benediktsson,	  1998).	  Eflaust	  þarf	  líka	  að	  kynna	  fyrir	  nemendum	  hugtök	  eins	  og	  ris,	  flækja	  

og	  sögulok.	  

Áður	  en	  vinna	  við	  verkefnið	  hefst	  þarf	  að	  fara	  vel	  yfir	  hugtökin	  málsnið,	  stíll	  og	  
markhópur	  og	  velta	  upp	  eftirfarandi	  spurningum:	  Hver	  mun	  lesa	  það	  sem	  þið	  skrifið?	  
Hvað	  er	  málsnið?	  Hvað	  er	  stíll?	  Mikilvægt	  er	  að	  nemendur	  skilji	  að	  hver	  textategund	  kallar	  
á	  ákveðið	  málsnið	  og	  við	  finnum	  mjög	  fyrir	  því	  þegar	  brugðið	  er	  út	  af	  vananum.	  Til	  dæmis	  
notum	  við	  allt	  önnur	  orð	  og	  orðasambönd	  í	  tölvupósti	  heldur	  en	  þegar	  við	  skrifum	  ljóð.	  
Stíll	  manna	  sést	  aðallega	  á	  efnistökum,	  setningagerð	  og	  orðavali	  en	  málsnið	  er	  sá	  
búningur	  sem	  menn	  velja	  máli	  sínu	  (Þórunn	  Blöndal,	  2005,	  bls.	  81).	  

Þriðja	  og	  fjórða	  kennslustund	  

Nú	  er	  undirbúningsvinnunni	  lokið	  að	  mestu	  og	  kominn	  tími	  til	  að	  leggja	  vekefnið	  fyrir.	  

Verkefni:	  
1. Taktu	  þér	  tíma	  í	  að	  skoða	  Fésbókina	  þína	  og	  veldu	  þér	  eina	  eða	  fleiri	  

stöðuuppfærslur	  sem	  þér	  þykja	  áhugaverðar	  og	  þú	  getur	  hugsað	  þér	  að	  
skrifa	  smásögu	  út	  frá.	  

2. Veldu	  markhóp.	  Hver	  á	  að	  hafa	  gaman	  af	  því	  að	  lesa	  söguna?	  
3. Veldu	  að	  minnsta	  kosti	  tvær	  aðalpersónur	  (notaðu	  nöfn	  vina	  þinna	  á	  

Fésbókinni).	  Skýrðu	  frá	  því	  hvernig	  þær	  tengjast,	  lýstu	  þeim	  bæði	  í	  útliti	  og	  
persónuleika.	  

4. Veldu	  þér	  sögusvið,	  hvar	  sagan	  á	  að	  gerast?	  
5. Hver	  segir	  söguna?	  Á	  frásögnin	  að	  vera	  í	  1.	  persónu	  eða	  3.	  persónu?	  Á	  

sögumaður	  að	  vera	  alvitur?	  Hafðu	  í	  huga	  allt	  sem	  þú	  hefur	  lært	  um	  þessi	  
hugtök.	  

6. Skiptu	  sögunni	  í	  3	  hluta.	  Kynning	  -‐	  Flækja/Ris	  -‐	  Sögulok	  og	  skrifaðu	  stuttlega	  
hvað	  á	  að	  gerast	  í	  hverjum	  hluta.	  Ef	  þú	  ert	  í	  vafa	  um	  hugtökin	  geturðu	  
skoðað	  það	  sem	  farið	  var	  yfir	  í	  síðustu	  kennslustundum.	  

Í	  lok	  fjórðu	  kennslustundar	  eiga	  nemendur	  svo	  að	  skila	  beinagrind	  að	  sögunni	  til	  kennara	  
sem	  fer	  yfir	  hana	  og	  gerir	  athugasemdir.	  Mikilvægt	  er	  að	  hafa	  í	  huga	  að	  vera	  



28	  

uppbyggilegur	  og	  hafa	  hugfast	  að	  flestir	  nemendur	  eru	  að	  skrifa	  sína	  fyrstu	  smásögu.	  

Námsmatið	  gæti	  til	  dæmis	  litið	  svona	  út:	  

Notkun	  kveikju	  10%	  

Uppbygging	  30%	  

Persónusköpun	  20%	  

Flæði	  í	  texta	  10%	  

Virkni	  20%	  

Stafsetning	  og	  málfar	  10%	  

Að	  sjálfsögðu	  er	  þetta	  bara	  tillaga	  að	  því	  hvernig	  námsmati	  fyrir	  þetta	  verkefni	  gæti	  verið	  

háttað.	  Einnig	  mætti	  hugsa	  sér	  að	  gefa	  ekki	  einkunn	  fyrir	  verkefnið	  heldur	  að	  kennari	  skrifi	  

frekar	  greinagóða	  umsögn.	  Kennarinn	  ætti	  alltaf	  að	  láta	  nemendur	  sína	  vita	  hvernig	  hann	  

hyggst	  meta	  verkefnið	  áður	  en	  þeir	  hefjast	  handa	  og	  hvaða	  þættir	  eru	  teknir	  með	  í	  

námsmatið.	  

Fimmta	  og	  sjötta	  kennslustund	  

Kennari	  skilar	  uppkasti	  til	  baka	  með	  athugasemdum	  og	  nemendur	  fá	  tvær	  kennslustundir	  
til	  að	  fullgera	  söguna	  og	  skila	  henni	  aftur	  til	  kennarans.	  Nemendur	  eru	  beðnir	  um	  að	  skrifa	  

athugasemd	  til	  kennara	  í	  lokin	  þar	  sem	  fram	  kemur	  hvernig	  stöðuuppfærslan	  sem	  gaf	  
þeim	  hugmyndina	  hljómaði.	  Einnig	  hvort	  sögupersónurnar	  séu	  lauslega	  byggðar	  á	  þeim	  
vinum	  sem	  heita	  þeim	  nöfnum	  sem	  nemendur	  völdu	  að	  nota.	  Við	  yfirferð	  ætti	  að	  hafa	  í	  

huga	  hversu	  vel	  nemendur	  fóru	  eftir	  athugasemdum	  kennara.	  Allir	  nemendur	  ættu	  að	  fá	  
tækifæri	  til	  að	  endurskrifa	  söguna	  heima	  og	  skila	  aftur	  til	  að	  bæta	  einkunnagjöfina.	  Flestir	  

læra	  best	  af	  mistökum	  og	  miklvægt	  að	  nemendur	  sjái	  að	  hægt	  er	  að	  gera	  betur	  með	  
smáaukavinnu.	  

Þetta	  verkefni	  er	  nokkuð	  viðamikið	  en	  ég	  tel	  að	  það	  muni	  auka	  áhuga	  nemenda	  á	  
ritun	  og	  þeir	  geti	  lært	  mikið	  af	  því.	  Ef	  vel	  á	  að	  vera	  þarf	  að	  taka	  góðan	  tíma	  í	  undirbúning,	  
kynna	  smásöguformið	  vel	  fyrir	  unglingunum	  og	  sýna	  þeim	  nokkur	  dæmi.	  Undirbúnings-‐
tíminn	  sem	  gefinn	  er	  upp	  má	  því	  gjarnan	  vera	  miklu	  lengri	  og	  hef	  ég	  þá	  trú	  að	  meiri	  
undirbúningur	  skili	  sér	  í	  betri	  verkefnum.	  Best	  væri	  ef	  kennarinn	  fengi	  leyfi	  hjá	  nemendum	  
til	  að	  taka	  allar	  smásögurnar	  og	  búa	  til	  bók	  sem	  allir	  fengju	  til	  eignar.	  Hver	  nemandi	  hefur	  
þá	  lagt	  sitt	  af	  mörkum	  til	  bókmenntasögunnar!	  

4.2.3 Verkefni	  3	  

Heiti:	  Málfræði	  -‐	  Uppruni	  orða	  

Umfang:	  Þrjár	  kennslustundir	  

Markmið	  (sbr.	  Aðalnámskrá	  grunnskóla,	  2013,	  bls.	  101-‐105):	  

• Að	  nemendur	  geti	  flett	  upp	  í	  orðabókum,	  handbókum	  og	  rafrænum	  orðasöfnum.	  

• Að	  nemendur	  beiti	  sköpunarmætti	  tungumálsins.	  

• Að	  nemendur	  læri	  að	  nýta	  sér	  þær	  málfræðilegu	  upplýsingar	  sem	  er	  að	  finna	  í	  

orðabókum.	  

• Að	  þjálfa	  nemendur	  í	  að	  lesa	  texta	  af	  öryggi.	  

• Að	  nemendur	  geti	  valið	  og	  skrifað	  mismunandi	  textagerðir	  sem	  hæfa	  viðkomandi	  

verki	  og	  beitt	  mismunandi	  orðaforða	  og	  málsniði	  við	  hæfi.	  	  

• Að	  nemendur	  geti	  gert	  sér	  grein	  fyrir	  eðli	  og	  einkennum	  margvíslegra	  

textategunda.	  

Ógrynni	  af	  upplýsingum	  er	  að	  finna	  á	  veraldarvefnum	  og	  þar	  er	  hægt	  að	  læra	  hvað	  sem	  er.	  
Nemendur	  ættu	  að	  gera	  sér	  grein	  fyrir	  að	  þeir	  geta	  leitað	  að	  upplýsingum	  um	  hvað	  sem	  er	  

og	  þeir	  sem	  eru	  duglegir	  að	  nota	  veraldarvefinn	  standa	  vel	  að	  vígi	  þegar	  kemur	  að	  því	  að	  
leita	  að	  heimildum,	  fá	  hugmyndir	  og	  læra	  af	  öðrum.	  Mikið	  af	  góðum	  vefsíðum	  sem	  

tengjast	  íslensku	  máli	  er	  að	  finna	  á	  veraldarvefnum	  og	  mikilvægt	  að	  nemendur	  þekki	  
þessar	  síður	  og	  kunni	  að	  nota	  þær.	  Þó	  tæknin	  sé	  mikilvæg	  stendur	  gamla	  góða	  orðabókin	  
alltaf	  fyrir	  sínu	  og	  það	  er	  ekki	  síður	  miklvægt	  að	  nemendur	  kunni	  að	  nýta	  sér	  þær	  

upplýsingar	  sem	  þar	  má	  finna.	  Verkefnið	  er	  byggt	  á	  öðru	  verkefni	  sem	  ég	  gerði	  fyrir	  
áfangann	  Skapandi	  málnotkun	  í	  grunnskóla	  og	  aðlagað	  að	  Fésbókinni.	  

Fyrsta	  kennslustund	  

Í	  byrjun	  kennslustundar	  útskýrir	  kennari	  fyrir	  nemendum	  hvaða	  málfræðilegu	  upplýsingar	  

er	  að	  finna	  í	  orðabókum	  og	  hvernig	  hægt	  er	  að	  nota	  þær.	  Eftir	  þetta	  ættu	  nemendur	  til	  
dæmis	  að	  vita	  hvað	  hugtökin	  kenniföll	  og	  stofn	  orða	  eru.	  Að	  því	  loknu	  ætti	  hann	  að	  kynna	  

fyrir	  nemendum	  sínum	  rafræn	  orðasöfn	  sem	  hægt	  er	  að	  nálgast	  á	  veraldarvefnum.	  

Tillögur	  að	  vefsíðum:	  

www.ordabok.is	  

bin.arnastofnun.is	  

www.ordabanki.hi.is	  

mim.hi.is	  

Fyrsta	  vefsíðan	  er	  stafræn	  orðabók	  sem	  hægt	  er	  að	  nálgast	  á	  veraldarvefnum.	  Notendur	  

þurfa	  að	  borga	  fyrir	  aðgang	  að	  henni	  en	  flestir	  skólar	  hafa	  aðgang	  að	  henni	  nú	  þegar	  og	  

þar	  með	  nemendurnir.	  Bin	  stendur	  fyrir	  beygingarlýsing	  íslensks	  nútímamáls	  og	  þar	  má	  
finna	  safn	  beygingardæma.	  „Þar	  má	  leita	  að	  orðum	  og	  einstökum	  beygingarmyndum	  

orða,	  þ.m.t.	  mannanöfnum.	  Í	  safninu	  eru	  nú	  278.730	  beygingardæmi“	  (Stofnun	  Árna	  

Magnússonar	  í	  íslenskum	  fræðum,	  2015).	  Ordabanki.hi.is	  er	  eins	  og	  nafnið	  gefur	  til	  kynna	  
orðabanki.	  Þar	  má	  finna	  ýmis	  orðasöfn	  og	  geta	  nemendur	  leitað	  í	  einstökum	  söfnum.	  

Leitarniðurstöðurnar	  gefa	  þó	  ekki	  upp	  kenniföll	  eða	  hvaða	  orðflokki	  orðið	  tilheyrir.	  Mim	  

stendur	  fyrir	  mörkuð	  íslensk	  málheild	  en	  þar	  er	  hægt	  að	  leita	  að	  orðum	  í	  orðasafni	  sem	  

telur	  25	  milljónir	  orða	  sem	  geymd	  eru	  á	  rafænu	  formi,	  orðin	  birtast	  í	  því	  samhengi	  sem	  

þau	  eru	  skrifuð	  og	  hægt	  er	  að	  velja	  hversu	  mörg	  orð	  birtast	  á	  undan	  og	  eftir	  orðinu	  sem	  

leitað	  er	  að.	  Á	  þeirri	  vefsíðu	  er	  einnig	  hægt	  að	  leita	  í	  orðasafni	  sem	  leitar	  eingöngu	  í	  

fornritum	  eða	  orðasafni	  úr	  orðtíðnibók	  (Stofnun	  Árna	  Magnússonar	  í	  íslenskum	  fræðum,	  
e.d.).	  

Nemendur	  fá	  lista	  með	  fimm	  orðum	  í	  hendurnar	  og	  eiga	  að	  nota	  orðabók	  eða	  rafræn	  

gagnasöfn	  til	  að	  finna	  út	  hvað	  þau	  þýða.	  Listinn	  gæti	  til	  dæmis	  litið	  svona	  út:	  

hylla	  -‐	  flandur	  -‐	  seigla	  -‐	  hvumpinn	  -‐	  natinn	  

Önnur	  kennslustund	  

Kennari	  leggur	  fyrir	  verkefni	  tengt	  Fésbókinni.	  

Verkefni:	  
1. Farðu	  inn	  á	  Fésbókin	  þína	  og	  skoðaðu	  stöðuuppfærslur.	  Skrifaðu	  niður	  að	  

minnsta	  kosti	  fimm	  orð	  sem	  þú	  skilur	  ekki.	  Ef	  þú	  skilur	  öll	  orðin	  veldu	  þá	  orð	  
sem	  vekja	  athygli	  þína	  og	  þig	  langar	  til	  að	  vita	  meira	  um.	  Athugaðu	  að	  orðin	  
verða	  að	  vera	  á	  íslensku.	  	  

2. Notaðu	  orðabók	  eða	  veraldarvefinn	  til	  að	  finna	  út	  hvað	  orðin	  þýða.	  
3. Finndu	  eins	  mörg	  afleidd	  orð	  og	  þú	  getur	  af	  upprunalegu	  orðunum	  og	  

reyndu	  að	  búa	  til	  samsett	  orð.	  
4. Skrifaðu	  lista	  með	  öllum	  orðunum	  sem	  þú	  fannst	  og	  skilaðu	  honum	  til	  

kennarans.	  Hafðu	  orðin	  í	  þeirri	  mynd	  sem	  þau	  koma	  fyrir	  í	  orðabók	  (hvaða	  
orðflokk	  tilheyrir	  orðið,	  endingar	  orðsins	  í	  kenniföllum,	  mundu	  að	  hafa	  
sagnorð	  í	  nafnhætti,	  nafnorð	  í	  nefnifalli	  og	  svo	  framvegis).	  

Kennarinn	  getur	  svo	  tekið	  saman	  öll	  orðin	  og	  útbúið	  eina	  sameiginlega	  „orðabók“	  fyrir	  

bekkinn.	  

Þriðja	  kennslustund	  

Í	  þessum	  tíma	  er	  unnið	  með	  texta	  úr	  auglýsingum.	  Áður	  en	  verkefnið	  hefst	  ætti	  kennari	  að	  

vera	  búinn	  að	  finna	  ýmis	  dæmi	  um	  smáauglýsingar.	  Auðvelt	  er	  að	  nálgast	  svona	  

auglýsingar	  á	  veraldarvefnum	  til	  dæmis	  á	  bland.is,	  í	  hóp	  sem	  heitir	  brall	  og	  brask	  á	  
Fésbókinni	  eða	  í	  smáauglýsingahlutanum	  á	  mbl.is.	  

Verkefni:	  
1. Skrifaðu	  smáauglýsingu	  og	  notaðu	  að	  minnsta	  kosti	  þrjú	  orð	  af	  

orðalistanum	  sem	  þú	  bjóst	  til	  í	  síðasta	  tíma.	  Þú	  mátt	  nota	  einhver	  af	  
afleiddu	  eða	  samsettu	  orðunum	  sem	  þú	  bjóst	  til.	  

2. Hvaða	  orðflokkum	  tilheyra	  orðin	  sem	  þú	  notaðir?	  

Kennarinn	  fær	  nemendur	  til	  að	  lesa	  upp	  sína	  auglýsingu	  og	  deila	  með	  bekknum	  hvaða	  orð	  

af	  orðalistanum	  þeir	  notuðu	  og	  í	  hvaða	  orðflokk	  þau	  eru.	  Einnig	  ætti	  kennarinn	  að	  spyrja	  

nemendur	  af	  hverju	  þeir	  völdu	  einmitt	  þessi	  orð.	  Það	  er	  mín	  ágiskun	  að	  margir	  muni	  nota	  
lýsingarorð	  og	  ætti	  kennarinn	  að	  nota	  tækifærið	  og	  ræða	  við	  nemendur	  um	  lýsingarorð	  og	  

af	  hverju	  þau	  eru	  áberandi	  í	  auglýsingum.	  Hægt	  væri	  að	  taka	  dæmi	  um	  hvernig	  auglýsing	  

með	  engum	  lýsingarorðum	  gæti	  litið	  út.	  	  

4.2.4 Verkefni	  4	  

Heiti:	  Málfræði	  –	  Forsetningar	  

Umfang:	  Ein	  kennslustund	  

Markmið	  (sbr.	  Aðalnámskrá	  grunnskóla,	  2013,	  bls.	  101-‐105):	  

• Að	  nemendur	  geri	  sér	  grein	  fyrir	  hlutverki	  forsetninga	  í	  texta.	  

• Að	  nemendur	  geti	  áttað	  sig	  á	  og	  beitt	  sköpunarmætti	  tungumálsins	  og	  nýtt	  það	  
meðal	  annars	  við	  ritun,	  tal,	  nýyrðasmíð,	  í	  orðaleikjum	  og	  skáldskap.	  

• Að	  nemendur	  geti	  beitt	  málfræðihugtökum	  í	  umræðu	  um	  notkun	  málsins	  og	  þróun	  
þess.	  	  

Baldur	  Sigurðsson	  skrifar	  um	  mikilvægi	  fræðilegra	  skilgreininga	  í	  málfræði	  og	  gengur	  hann	  

svo	  langt	  að	  skrifa	  að	  „góðar	  fræðilegar	  skilgreiningar	  séu	  sá	  grundvöllur	  sem	  farsæl	  

málakennsla	  og	  málfræðikennsla	  byggist	  á“(Baldur	  Sigurðsson,	  2006,	  bls.	  83).	  Einnig	  

bendir	  hann	  á	  að	  forsetningar	  eru	  meðal	  algengustu	  orða	  í	  málinu	  og	  því	  ekki	  jafn	  

ómerkilegur	  orðflokkur	  og	  halda	  mætti.	  Niðurstaða	  hans	  er	  sú	  að	  þátt	  fyrir	  að	  talsmenn	  

heildstæðrar	  móðurmálskennslu	  telji	  mikilvægt	  að	  beina	  málfræðikennslunni	  frá	  

hefðbundnum	  orðflokkagreiningum	  virðast	  kennarar	  ekki	  komnir	  langt	  á	  veg	  hvað	  þetta	  

varðar.	  Vissulega	  er	  mikilvægt	  að	  kunna	  að	  greina	  orðflokka	  og	  föll	  en	  hann	  efast	  um	  að	  

hefðbundnar	  kennsluaðferðir	  glæði	  skilning	  nemenda	  og	  geri	  þá	  að	  betri	  málnotendum	  

(Baldur	  Sigurðsson,	  2006).	  	  Þessu	  er	  ég	  hjartanlega	  sammála.	  

	   Það	  er	  athyglisvert	  að	  hugsa	  til	  þess	  hvað	  þessi	  litlu	  orð	  forsetningar	  geta	  haft	  mikil	  
áhrif	  í	  setningu.	  Forsetningar	  hafa	  ekki	  tiltekin	  merkingareinkenni	  en	  þær	  stýra	  aukafalli	  á	  

öðrum	  fallorðum	  (Höskuldur	  Þráinsson,	  1995).	  Ef	  einni	  forsetningu	  er	  skipt	  út	  í	  málsgrein	  

getur	  þessi	  eina	  forsetning	  haft	  áhrif	  á	  öll	  orð	  sem	  á	  eftir	  koma.	  Eitt	  markmiðanna	  með	  
verkefninu	  er	  að	  nemendur	  geri	  sér	  grein	  fyrir	  hlutverki	  forsetninga.	  Ég	  held	  að	  með	  því	  

að	  leggja	  fyrir	  þá	  þetta	  verkefni	  og	  láta	  þá	  sjá	  svart	  á	  hvítu	  hvert	  hlutverk	  þeirra	  er	  eigi	  

nemendur	  auðveldara	  með	  að	  muna	  og	  skilja	  til	  hvers	  og	  hvernig	  við	  notum	  forsetningar.	  

Verkefni	  þessu	  líkt	  samdi	  ég	  fyrir	  áfangann	  Skapandi	  málnotkun	  í	  grunnskóla	  og	  er	  alfarið	  

mín	  hugarsmíð.	  

Verkefni:	  
1. Farðu	  inn	  á	  Fésbókina	  þína	  og	  veldu	  átta	  stöðuuppfærslur	  sem	  þú	  vilt	  vinna	  

með.	  Þær	  verða	  að	  vera	  að	  minnsta	  kosti	  ein	  setning,	  ekki	  er	  hægt	  að	  nota	  
stöðuuppfærslur	  sem	  eru	  bara	  eitt	  orð.	  	  

2. Finndu	  allar	  forsetningar	  í	  textanum.	  
3. Skiptu	  forsetningunum	  sem	  þú	  fannst	  út	  fyrir	  aðrar	  forsetningar	  og	  lagaðu	  

textann	  til	  í	  samræmi	  við	  nýju	  forsetningarnar.	  	  
4. Hvaða	  orðum	  þurftir	  þú	  að	  breyta	  í	  stöðuuppfærslunum	  eftir	  að	  þú	  skiptir	  

út	  forsetningunum	  og	  hvernig	  þurftirðu	  að	  breyta	  þeim?	  	  
5. Hvaða	  orðflokkum	  tilheyra	  orðin	  sem	  þú	  þurftir	  að	  breyta?	  
6. Skoðaðu	  svör	  þín	  við	  spurningum	  4	  og	  5	  og	  finndu	  annað	  orð	  yfir	  

forsetningar	  sem	  lýsir	  því	  betur	  hvert	  hlutverk	  þeirra	  er	  (reyndu	  endilega	  að	  
búa	  til	  nýtt	  orð	  ef	  þú	  finnur	  ekkert	  nógu	  gott).	  Af	  hverju	  valdir	  þú	  þetta	  orð?	  

Nemendur	  hafa	  nú	  vonandi	  uppgötvað	  hvað	  forsetningar	  geta	  haft	  mikil	  áhrif	  í	  setningu.	  	  
Tillaga	  kennarans	  að	  nýju	  orði	  yfir	  þennan	  orðflokk	  gæti	  verið	  stýriorð	  sem	  er	  gagnsætt	  

orð	  og	  skýrir,	  að	  mínu	  mati,	  hvað	  forsetningar	  gera	  og	  til	  hvers	  við	  notum	  þær.	  

4.2.5 Verkefni	  5	  

Heiti:	  Málfræði	  –	  Lýsingarorð/Nafnorð/Sagnorð	  –	  Merkingarleg	  einkenni	  

Umfang:	  Tvær	  kennslustundir	  

Markmið	  (sbr.	  Aðalnámskrá	  grunnskóla,	  2013,	  bls.	  101-‐105):	  

• Að	  nemendur	  kynnist	  orðflokkagreiningu	  á	  annan	  hátt.	  

• Að	  nemendur	  geti	  áttað	  sig	  á	  beygingarlegum	  og	  merkingarlegum	  einkennum	  

orðflokka	  og	  gert	  sér	  grein	  fyrir	  hlutverki	  þeirra	  í	  eigin	  texta	  og	  annarra.	  	  

• Að	  nemendur	  geti	  áttað	  sig	  á	  og	  beitt	  sköpunarmætti	  tungumálsins	  og	  nýtt	  það	  
meðal	  annars	  við	  ritun,	  tal,	  nýyrðasmíð,	  í	  orðaleikjum	  og	  skáldskap.	  

• Að	  nemendur	  geti	  beitt	  málfræðihugtökum	  í	  umræðu	  um	  notkun	  málsins	  og	  þróun	  
þess.	  	  

Rétt	  er	  að	  taka	  fram	  að	  þegar	  verkefnið	  er	  samið	  gerir	  höfundur	  ráð	  fyrir	  ákveðinni	  

bakgrunnsþekkingu	  nemenda.	  Í	  öllum	  tilvikum	  studdist	  höfundur	  við	  Aðalnámskrá	  

grunnskóla	  sem	  kom	  út	  árið	  2013.	  Þar	  koma	  fram	  hæfniviðmið	  fyrir	  sjöunda	  bekk	  og	  

gengur	  höfundur	  út	  frá	  því	  að	  nemendur	  á	  unglingastigi	  hafi	  annað	  hvort	  náð	  þeim	  

viðmiðum	  eða	  að	  þau	  séu	  nemendum	  að	  minnsta	  kosti	  kunnugleg.	  Í	  hæfniviðmiðunum	  

kemur	  meðal	  annars	  fram	  að	  nemendur	  eigi	  við	  lok	  sjöunda	  bekkjar	  að	  geta:	  

• áttað	  sig	  á	  hvernig	  orðaforðinn	  skiptist	  í	  sagnorð,	  fallorð	  og	  óbeygjanleg	  orð	  og	  
greint	  hlutverk	  og	  helstu	  einkenni	  þeirra,	  

• beitt	  þekkingu	  sinni	  á	  málfræðilegum	  hugtökum	  í	  umræðu	  um	  mál,	  ekki	  síst	  eigið	  
mál,	  talað	  og	  ritað	  (bls.	  104).	  

Þegar	  ég	  var	  í	  skóla	  þótti	  mér	  orðflokkagreining	  einstaklega	  leiðinleg	  og	  eins	  og	  áður	  hefur	  
komið	  fram	  má	  efast	  um	  hvort	  hún	  auki	  skilning	  og	  þekkingu	  á	  tungumálinu.	  Það	  er	  

eiginlega	  ekki	  hægt	  að	  fjalla	  um	  orðflokkagreiningu	  án	  þessa	  að	  minnast	  á	  bækurnar	  

Sagnorð,	  Smáorð	  og	  Fallorð	  sem	  margir	  kennarar	  notuðu	  og	  sumir	  nota	  enn	  í	  kennslu.	  Þá	  
voru	  heilu	  tímarnir	  í	  hverri	  viku	  nýttir	  til	  að	  láta	  nemendur	  vinna	  eyðufyllingarverkefni	  upp	  

úr	  bókunum.	  Mér	  finnst	  mikilvægt	  að	  þekkja	  orðflokkana	  og	  að	  nemendur	  geti	  greint	  þá	  
og	  kem	  þess	  vegna	  með	  verkefni	  tengt	  orðflokkagreiningu	  sem	  ég	  held	  að	  nemendum	  

þyki	  bæði	  skemmtilegt	  og	  lærdómsríkt.	  Ég	  nota	  hér	  púslaðferðina	  en	  hún	  er	  samvinnu-‐

námsaðferð	  sem	  notuð	  er	  við	  að	  skipuleggja	  upplýsingaöflun	  nemenda	  um	  tiltekið	  efni	  

með	  markvissum	  hætti.	  Þá	  er	  námsefni	  skipt	  í	  afmarkaða	  hluta	  og	  nemendum	  síðan	  skipt	  í	  

vinnuhópa	  (Ingvar	  Sigurgeirsson,	  1999).	  Í	  þessu	  verkefni	  er	  nemendum	  skipt	  milli	  

orðflokka.	  Þeir	  eiga	  að	  rifja	  upp	  allt	  sem	  þeir	  vita	  um	  tiltekinn	  orðflokk.	  Síðan	  eru	  

myndaðir	  tveir	  nýir	  hópar	  sem	  eru	  þannig	  að	  í	  hvorum	  hóp	  eru	  „sérfræðingar“	  í	  öllum	  

þremur	  orðflokkunum	  og	  eiga	  þeir	  að	  kynna	  þá	  fyrir	  samnemendum	  sínum.	  

Í	  orðflokkagreiningu	  geta	  alltaf	  komið	  upp	  álitamál	  til	  dæmis	  hvort	  orð	  er	  lýsingarorð	  
eða	  atviksorð.	  Mér	  dettur	  í	  hug	  orðið	  „fyrrum“	  sem	  Íslensk	  setningarfræði	  Höskulds	  
Þráinssonar,	  sem	  kom	  út	  árið	  1999,	  segir	  að	  sé	  atviksorð	  ef	  hægt	  er	  að	  setja	  atviksorðið	  
áður	  í	  stað	  þess.	  Ekki	  má	  gleyma	  að	  mjög	  haldgóða	  upplýsingar	  er	  að	  finna	  í	  bókinni	  
Handbók	  um	  málfræði,	  líka	  eftir	  Höskuld	  Þráinsson,	  sem	  ætti	  að	  vera	  skyldueign	  allra	  
íslenskukennara.	  Ég	  hvet	  kennara	  til	  að	  upplýsa	  nemendur	  um	  þá	  staðreynd	  að	  alltaf	  geti	  

komið	  upp	  sú	  staða	  að	  einstaklingar	  séu	  ekki	  sammála	  um	  hvaða	  orðflokk	  tiltekið	  orð	  
tilheyrir.	  Þá	  er	  um	  að	  gera	  að	  leggja	  áherslu	  á	  aðalatriðið	  sem	  er	  hvernig	  nemendur	  
rökstyðja	  niðurstöðuna.	  Í	  bókum	  Höskuldar	  er	  farið	  í	  saumana	  á	  málfræðilegri	  greiningu	  
sem	  kennarar	  geta	  notað.	  

Fyrsta	  kennslustund	  

Nemendum	  er	  skipt	  í	  sex	  hópa	  og	  hverjum	  hóp	  er	  úthlutaður	  orðflokkur.	  Tveir	  hópar	  fá	  

lýsingarorð,	  tveir	  nafnorð	  og	  tveir	  sagnorð.	  	  

Verkefni:	  
1. Farið	  inn	  á	  Fésbók	  einhvers	  í	  hópnum.	  Finnið	  fyrstu	  tíu	  

nafnorðin/sagnorðin/lýsingarorðin	  sem	  þið	  sjáið	  í	  fréttaveitunni	  og	  skrifið	  á	  
blað.	  	  

2. Notið	  fimm	  mínútur	  til	  að	  skrifa	  allt	  sem	  þið	  vitið	  um	  orðflokkinn	  sem	  þið	  
fenguð	  úthlutað	  niður	  á	  blað.	  	  

Þegar	  allir	  hóparnir	  eru	  búnir	  er	  bekknum	  skipt	  í	  tvo	  stóra	  hópa.	  Í	  hvorum	  hóp	  fyrir	  sig	  er	  

þá	  einn	  hópur	  af	  hverjum	  orðflokki.	  Nemendur	  eiga	  svo	  að	  fræða	  hver	  annan	  um	  sinn	  

orðflokk.	  Þarna	  er	  nauðsynlegt	  að	  brýna	  fyrir	  nemendum	  að	  nefna	  undir	  engum	  
kringumstæðum	  orðin	  sem	  þeir	  skrifuðu	  niður	  þar	  sem	  þau	  verða	  notuð	  í	  næsta	  tíma.	  

Önnur	  kennslustund	  

Nú	  verður	  Útsvar	  flutt	  inn	  í	  skólastofuna	  og	  orðflokkarnir	  berjast	  sín	  á	  milli.	  Leikurinn	  er	  

alveg	  eins	  uppbyggður	  og	  leikurinn	  í	  Útsvari.	  Liðin	  eru	  hóparnir	  og	  nafn-‐,	  lýsingar-‐,	  og	  

sagnorðin	  keppa	  sín	  á	  milli.	  Annar	  nafnorðahópurinn	  fær	  fimm	  mínútur	  til	  að	  leika	  sín	  tíu	  
orð	  fyrir	  hinn	  nafnorðahópinn.	  Hópurinn	  sem	  er	  að	  leika	  fær	  eitt	  stig	  fyrir	  hvert	  rétt	  svar	  

en	  hópurinn	  sem	  er	  að	  giska	  fær	  tvö	  stig	  fyrir	  hvert	  rétt	  svar.	  Síðan	  er	  skipt	  og	  þeir	  sem	  

voru	  að	  leika	  eiga	  að	  giska.	  Þetta	  er	  svo	  endurtekið	  með	  hina	  orðflokkana.	  Þegar	  búið	  er	  

að	  telja	  stigin	  er	  gaman	  að	  velta	  fyrir	  sér	  hvort	  það	  sé	  einhver	  orðflokkur	  sem	  er	  

auðveldara	  að	  leika	  en	  annar	  og	  af	  hverju	  það	  sé.	  Líklega	  hafa	  lýsingarorðahóparnir	  lent	  í	  

vandræðum	  með	  sín	  orð	  en	  sagnorðahóparnir	  ættu	  að	  hafa	  náð	  góðu	  stigaskori	  í	  leiknum.	  	  

Út	  frá	  þessu	  er	  tilvalið	  að	  nota	  næstu	  kennslustund	  og	  ræða	  um	  einkenni	  
orðflokkanna	  og	  kynna	  fyrir	  nemendum	  hugtökin	  merkingarleg,	  setningarleg	  og	  
beygingarleg	  einkenni.	  Oftast	  eru	  merkingarlegu	  einkennin	  ein	  og	  sér	  ekki	  nóg	  til	  að	  
ákveða	  um	  hvaða	  orðflokk	  er	  að	  ræða.	  Einnig	  þarf	  að	  horfa	  á	  setningar-‐	  og	  beygingarleg	  
einkenni	  (Höskuldur	  Þráinsson,	  1995).	  	  

4.2.6 Verkefni	  6	  

Heiti:	  Ljósmynd	  verður	  að	  myndasögu	  -‐	  skapandi	  vinna	  

Umfang:	  Sjö	  kennslustundir	  

Markmið	  (sbr.	  Aðalnámskrá	  grunnskóla,	  2013,	  bls.	  101-‐105):	  

• Að	  nemendur	  geti	  flutt	  mál	  sitt	  skýrt	  og	  áheyrilega.	  

• Að	  nemendur	  geti	  unnið	  sjálfstætt	  og	  tekið	  ábyrgð	  á	  eigin	  námsframvindu.	  

• Að	  nemendur	  geti	  unnið	  á	  skapandi	  og	  gagnrýninn	  hátt,	  sjálfstætt	  og	  með	  öðrum.	  

• Að	  nemendur	  geti	  nýtt	  sér	  til	  fullnustu	  möguleika	  margvíslegs	  tæknibúnaðar	  á	  

hagkvæman	  og	  markvissan	  hátt.	  

• Að	  nemendur	  geti	  nýtt	  hugbúnað/forrit	  við	  myndvinnslu,	  hljóðvinnslu	  og	  gerð	  
myndbanda.	  

• Að	  nemendur	  geti	  nýtt	  aðferðir	  sem	  þeir	  hafa	  lært	  til	  að	  taka	  virkan	  þátt	  í	  

samvinnu,	  samræðum	  og	  rökræðum,	  tjáð	  skoðanir	  sínar	  með	  ýmsum	  hætti,	  

rökstutt	  þær	  og	  valið	  þeim	  miðil	  sem	  hentar.	  	  

Tilgangur	  þessa	  verkefnis	  er	  að	  búa	  til	  myndasögu.	  Mörgum	  myndasöguforritum	  er	  hægt	  

að	  hlaða	  niður	  ókeypis	  af	  veraldarvefnum.	  	  Auðveldast	  er	  að	  vinna	  með	  forrit	  eins	  og	  

Comic	  Life	  og	  Photo	  Story	  3	  en	  þar	  geta	  nemendur	  unnið	  með	  eigin	  myndir	  og	  sett	  inn	  

texta,	  tal	  og	  tónlist	  ef	  þess	  er	  óskað.	  Hægt	  er	  að	  benda	  nemendum	  á	  að	  þeir	  þurfa	  ekki	  
endilega	  að	  sitja	  fyrir	  á	  myndunum	  heldur	  er	  hægt	  að	  nota	  playmo-‐	  eða	  lego	  karla.	  

Forritin	  eru	  mjög	  einföld	  í	  notkun.	  Einnig	  er	  hægt	  að	  ná	  í	  önnur	  forrit	  eins	  og	  Storybook	  en	  

þar	  er	  hægt	  að	  teikna	  myndir	  frá	  grunni	  og	  setja	  inn	  texta.	  Mjög	  líklega	  eru	  nemendur	  

fróðari	  í	  þessum	  málum	  en	  kennarinn	  og	  þekkja	  fleiri	  forrit	  og	  þá	  er	  um	  að	  gera	  að	  hvetja	  

þá	  til	  að	  nota	  þau.	  	  

Hæfilegur	  nemendafjöldi	  fyrir	  svona	  verkefni	  gæti	  verið	  fjórir	  til	  fimm	  nemendur	  í	  
hóp.	  Tilvalið	  er	  að	  setja	  í	  sama	  hópinn	  bókaorma	  og	  orkubolta	  því	  að	  í	  svona	  verkefni	  geta	  
allir	  fengið	  að	  njóta	  sín.	  Svo	  er	  það	  oft	  þannig	  að	  þeir	  sem	  eru	  góðir	  á	  bókina	  eru	  ekki	  
endilega	  bestir	  í	  tækninni	  og	  tæknitröllin	  eru	  ekki	  alltaf	  með	  frjóasta	  ímyndunaraflið.	  Sjálf	  
leysti	  ég	  sambærilegt	  verkefni	  í	  áfanganum	  Skapandi	  málnotkun	  í	  grunnskóla	  og	  veit	  því	  af	  
eigin	  raun	  hvað	  svona	  verkefni	  geta	  verið	  tímafrek.	  Við	  tókum	  reyndar	  upp	  myndband	  en	  
ég	  held	  að	  það	  sé	  einfaldara	  að	  búa	  til	  myndasögu.	  Hins	  vegar	  finnst	  mér	  að	  kennarinn	  
eigi	  alltaf	  að	  vera	  opinn	  fyrir	  hugmyndum	  nemenda	  og	  ef	  einhverjir	  vilja	  gera	  myndband	  
sé	  ég	  ekkert	  því	  til	  fyrirstöðu.	  

Fyrsta	  kennslustund	  

Kennarinn	  byrjar	  tímann	  á	  að	  skipta	  í	  hópa.	  Eins	  og	  áður	  kom	  fram	  er	  gott	  að	  reyna	  að	  

hafa	  hópnana	  sem	  fjölbreyttasta	  að	  samsetningu.	  Hóparnir	  eru	  hvattir	  til	  að	  láta	  alla	  í	  
hópnum	  fá	  hlutverk.	  Hlutverkin	  gætu	  til	  dæmis	  verið:	  Tæknimaður,	  kynnir,	  sáttasemjari,	  

ljósmyndari	  og	  gagnasafnari.	  Mikilvægt	  er	  að	  kennarinn	  hafi	  umsjón	  með	  hlutverkunum,	  

leysi	  úr	  vandamálum	  sem	  koma	  upp	  og	  passi	  að	  hlutverkum	  sé	  úthlutað	  eftir	  styrkleika	  
nemanda	  til	  að	  auka	  sjálfstraust	  þeirra	  Hulda	  Karen	  Daníelsdóttir	  (munnleg	  heimild,	  5.	  

september	  2013).	  Þegar	  búið	  er	  að	  skipta	  í	  hópa	  kynnir	  kennarinn	  stuttlega	  fyrir	  

nemendum	  forritin	  Comic	  Life,	  Photo	  Story	  3	  og	  Storybook.	  Að	  auki	  ætti	  hann	  að	  biðja	  þá	  

nemendur	  sem	  hafa	  unnið	  með	  önnur	  forrit	  að	  finna	  þau	  á	  veraldarvefnum	  og	  útskýra	  

fyrir	  hinum	  hvernig	  þau	  virka.	  Einnig	  væri	  sniðugt	  að	  sýna	  nemendum	  hvernig	  hægt	  er	  að	  

taka	  tónlist	  af	  youtube	  og	  breyta	  í	  mp3	  skrá	  sem	  síðan	  er	  hægt	  að	  nota	  í	  myndasögunni.	  

Önnur	  kennslustund	  

Nú	  leggur	  kennarinn	  verkefnið	  fyrir	  hópana.	  Mikilvægt	  er	  að	  hvetja	  nemendur	  til	  að	  byrja	  
strax	  að	  skrifa	  hugmyndir	  niður	  á	  blað.	  Oft	  er	  hálfnað	  verk	  þá	  hafið	  er	  og	  ekki	  kemur	  að	  
sök	  þótt	  hópurinn	  noti	  ekki	  allar	  þær	  hugmyndir	  sem	  koma	  fram.	  Einnig	  þurfa	  nemendur	  

að	  vita	  að	  allt	  er	  metið	  til	  einkunnar	  og	  því	  þurfa	  þeir	  að	  halda	  saman	  öllu	  sem	  þeir	  gera.	  
Mín	  skoðun	  er	  sú	  að	  nemendur	  eigi	  alltaf	  að	  vita	  fyrirfram	  hvernig	  námsmat	  fer	  fram	  og	  
því	  ætti	  að	  sýna	  þeim	  blöðin	  sem	  notuð	  verða	  til	  námsmats.	  Þannig	  vita	  nemendur	  

nákvæmlega	  til	  hvers	  kennarinn	  ætlast	  af	  þeim.	  	  

Verkefni:	  
1. Verkefni	  ykkar	  er	  að	  fara	  inn	  á	  Fésbókina	  og	  finna	  mynd	  á	  fréttaveitunni	  

sem	  allir	  í	  hópnum	  eru	  tilbúnir	  til	  að	  vinna	  með.	  Hópurinn	  á	  svo	  að	  búa	  til	  
myndasögu	  út	  frá	  myndinni.	  	  

2. Veltið	  fyrir	  ykkur	  hvað	  er	  að	  gerast	  á	  myndinni.	  Hver	  tók	  hana?	  Hver	  er	  á	  
henni?	  Hvað	  gerðist	  áður	  en	  myndin	  var	  tekin?	  Hvað	  gerðist	  eftir	  að	  búið	  
var	  að	  taka	  hana?	  

3. Búið	  til	  handrit.	  Um	  hvað	  á	  sagan	  að	  vera?	  Hvernig	  tengist	  sagan	  myndinni	  
sem	  þið	  völduð?	  Haldið	  til	  haga	  öllu	  sem	  þið	  setjið	  á	  blað.	  

4. Ákveðið	  hvað	  sagan	  á	  að	  vera	  margir	  rammar	  og	  af	  hverju.	  Hvernig	  á	  
umhverfið	  að	  vera,	  verður	  fólk	  á	  myndunum,	  hvernig	  lítur	  það	  út,	  verður	  
eitthvað	  talað	  í	  sögunni	  og	  svo	  framvegis?	  Teiknið	  uppkast	  af	  öllum	  
römmunum	  sem	  þið	  ætlið	  að	  nota.	  (Mega	  vera	  spítukarlar!)	  

5. Ætlið	  þið	  að	  nota	  tónlist?	  Hvaða	  tónlist	  og	  hvers	  vegna?	  Á	  sama	  lagið	  að	  
vera	  allan	  tímann?	  Ákveðið	  hvaða	  tónlist	  passar	  með	  hverjum	  ramma.	  

6. Notið	  teiknimyndaforritið	  Comic	  Life	  eða	  annað	  forrit	  til	  að	  fullgera	  ykkar	  
eigin	  teiknimyndasögu.	  

Þriðja	  til	  sjötta	  kennslustund	  

Nemendur	  vinna	  að	  verkefninu	  í	  skólanum.	  Eflaust	  nægja	  fjórar	  kennslustundir	  ekki	  til	  að	  

klára	  myndasöguna	  og	  því	  verða	  nemendur	  að	  vinna	  að	  henni	  utan	  skólatíma.	  Kennslu-‐
stundirnar	  eru	  hugsaðar	  til	  að	  nemendur	  geti	  ráðfært	  sig	  við	  kennara	  og	  fengið	  aðstoð	  ef	  

hópurinn	  er	  stopp	  eða	  ef	  upp	  koma	  vandamál	  og	  ósætti	  í	  hópnum	  sem	  nemendur	  geta	  

ekki	  leyst	  sjálfir.	  Það	  segir	  sig	  sjálft	  að	  kennarinn	  mun	  ekki	  geta	  greitt	  úr	  öllum	  tækni-‐

vandamálum	  sjálfur	  og	  þá	  er	  um	  að	  gera	  að	  fá	  nemendur	  með	  sér	  í	  að	  „gúggla“	  og	  finna	  

lausnir.	  Í	  mörgum	  skólum	  er	  starfandi	  tölvukennari	  og	  hægt	  að	  biðja	  hann	  um	  að	  vera	  sér	  
innan	  handar	  með	  tæknileg	  vandamál	  sem	  gætu	  komið	  upp.	  	  

Sjöunda	  kennslustund	  

Afraksturinn	  sýndur.	  Hóparnir	  fá	  eftirfarandi	  fyrirmæli	  fyrir	  tímann:	  

Veljið	  einn	  fulltrúa	  úr	  hópnum	  sem	  þarf	  að	  koma	  upp	  og	  halda	  kynningu	  áður	  en	  þið	  sýnið	  

myndasöguna.	  Kynningin	  ætti	  að	  svara	  eftirfarandi	  spurningum.	  Hvaða	  mynd	  varð	  fyrir	  

valinu	  til	  að	  vinna	  út	  frá	  og	  af	  hverju	  varð	  hún	  fyrir	  valinu?	  Hvernig	  útfærði	  hópurinn	  
hugmyndina?	  Af	  hverju	  völduð	  þið	  að	  nota	  þessa	  útfærslu?	  Komu	  upp	  einhver	  vandamál	  í	  

vinnuferlinu?	  Hvernig	  tókust	  þið	  á	  við	  vandamálin?	  Voru	  allir	  í	  hópnum	  sammála?	  Hvað	  

var	  það	  helsta	  sem	  þið	  lærðuð	  af	  þessu	  verkefni?	  Í	  lok	  tímans	  eiga	  allir	  hópa	  að	  skila	  inn	  

öllu	  sem	  tengist	  myndasögunni	  þar	  á	  meðal	  hugmyndavinnu,	  handriti,	  uppkasti	  og	  öllu	  

kroti	  sem	  hópurinn	  gerði	  í	  vinnuferlinu	  (ekki	  er	  nóg	  að	  sýna	  bara	  myndasöguna).	  

Í	  svona	  stóru	  verkefni	  sem	  reynir	  á	  sjálfstæð	  vinnubrögð	  finnst	  mér	  við	  hæfi	  að	  hafa	  

blandað	  námsmat.	  Kennaraeinkunn	  ætti	  að	  gilda	  50%	  á	  móti	  annaðhvort	  sjálfsmati	  eða	  

jafningjamati.	  Mikilvægt	  er	  að	  taka	  alla	  þætti	  inn	  í	  einkunn.	  Tillögur	  að	  námsmati:	  

Matsblað	  kennara	  

Hugmyndavinna	  20%	  

Handrit	  20%	  

Uppkast	  20%	  

Tæknivinna	  20%	  

Virkni	  og	  samvinna	  20%	  

	  

Sjálfsmat	  

Hugmyndavinna	  20%	  

Tæknivinna	  20%	  

Eigið	  framlag	  10%	  

Gæði	  myndasögunnar	  50%	  

	  

Jafningjamat	  

Myndasagan	  80%	  	  

Kynning	  20%	  

4.3 Samantekt	  

Í	  aðalnámskrá	  er	  íslensku	  skipt	  í	  fjóra	  þætti:	  

• Málfræði,	  	  

• ritun,	  

• lestur	  og	  bókmenntir,	  	  

• talað	  mál,	  hlustun	  og	  áhorf.	  	  

Í	  kennsluheftinu	  hef	  ég	  leitast	  við	  að	  hafa	  hið	  minnsta	  eitt	  verkefni	  sem	  tengist	  hverjum	  

þætti.	  Flest	  verkefnin	  flétta	  saman	  tvo	  eða	  fleiri	  þætti.	  Einnig	  er	  haft	  að	  leiðarljósi	  að	  

unnið	  sé	  á	  þremur	  sviðum:	  Textasviði,	  setningasviði	  og	  orðasviði.	  

Viðfangsefnin	  eru	  sérstaklega	  valin	  með	  það	  í	  huga	  að	  þau	  bjóði	  upp	  á	  skapandi	  
vinnubrögð	  og	  að	  nemendur	  hafi	  áhuga	  á	  þeim.	  Til	  dæmis	  tel	  ég	  að	  myndasöguverkefnið	  í	  
kafla	  4.2.6	  sé	  til	  þess	  fallið	  að	  ýta	  undir	  frjóa	  hugsun	  og	  höfði	  vel	  til	  þeirra	  sem	  eru	  fljótir	  

að	  læra	  að	  nýta	  sér	  þá	  tækni	  sem	  er	  á	  boðstólnum	  á	  veraldarvefnum.	  Með	  því	  að	  láta	  
nemendur	  vinna	  með	  eigin	  texta	  og	  Fésbókarvina	  sinna	  vonast	  ég	  til	  að	  vekja	  þá	  til	  
umhugsunar	  um	  hvaða	  efni	  þeir	  setja	  inn	  á	  veraldarvefinn.	  Þegar	  unglingar	  vinna	  náið	  
með	  stöðuuppfærslur	  annarra	  átta	  þeir	  sig	  vonandi	  á	  að	  ef	  til	  vill	  er	  einhver	  þarna	  úti	  að	  
skoða	  gaumgæfilega	  það	  sem	  þeir	  sjálfir	  setja	  á	  Fésbók.	  Þar	  af	  leiðandi	  gætu	  þeir	  hugsað	  
sig	  um	  tvisvar	  næst	  þegar	  þeir	  ákveða	  að	  birta	  upplýsingar	  eða	  myndir	  á	  fréttaveitunni	  
sinni.	  	  

Aðalnámskrá	  kveður	  á	  um	  að	  unglingar	  öðlist	  „læsi	  á	  hvers	  konar	  táknkerfi	  og	  
samskiptakerfi	  samfélagsins“	  (Aðalnámskrá	  grunnskóla,	  2013,	  bls.	  17).	  Er	  það	  von	  mín	  að	  
verkefnin	  í	  þessu	  kennsluhefti	  stuðli	  að	  auknu	  samfélagslegu	  læsi	  og	  læsi	  á	  samfélags-‐
miðla.	  Einnig	  að	  nemendur	  líti	  fréttuveituna	  á	  Fésbók	  öðrum	  augum	  og	  átti	  sig	  á	  að	  allt	  
sem	  við	  lesum	  og	  skrifum	  dags	  daglega	  tilheyrir	  einhverri	  textategund.	  Samfélagsmiðlar	  
eru	  orðnir	  svo	  stór	  hluti	  af	  lífi	  unglinga	  að	  þeir	  verða	  að	  læra	  að	  nota	  þessa	  
upplýsingamiðla	  sér	  til	  gagns.	  

5 Umræður	  og	  lokaorð	  

Í	  upphafi	  lagði	  ég	  af	  stað	  með	  þrjár	  spurningar.	  Með	  hvaða	  rökum	  má	  halda	  því	  fram	  að	  
læsi	  á	  samfélagsmiðla	  sé	  mikilvægt	  fyrir	  unglinga?	  Hvernig	  má	  fara	  að	  því	  að	  nýta	  

samfélagsmiðla	  í	  íslenskukennslu?	  Hver	  er	  ávinningurinn	  af	  því	  að	  nota	  samélagsmiðla	  

eins	  og	  Fésbók	  í	  kennslu?	  Tel	  ég	  mig	  hafa	  fundið	  gagnleg	  svör	  við	  þessum	  spurningum.	  

Læsi	  á	  samfélagsmiðla	  er	  mikilvægt,	  þeir	  eru	  stór	  hluti	  af	  lífi	  okkar	  og	  flestir	  unglingar	  
skoða	  samfélagsmiðla	  eins	  og	  Fésbók	  eða	  Instagram	  oft	  á	  dag.	  Aðalnámskráin	  tekur	  

sérstaklega	  fram	  að	  nemendur	  eigi	  að	  ná	  tökum	  á	  tækni	  sem	  þeir	  geta	  notað	  í	  

samskiptum,	  námi	  og	  merkingarsköpun.	  „Meginmarkmið	  læsis	  er	  að	  nemendur	  séu	  virkir	  
þátttakendur	  í	  að	  umskapa	  og	  umskrifa	  heiminn	  með	  því	  að	  skapa	  eigin	  merkingu	  og	  

bregðast	  á	  persónulegan	  og	  skapandi	  hátt	  við	  því	  sem	  þeir	  lesa	  með	  hjálp	  þeirra	  miðla	  og	  
tækni	  sem	  völ	  er	  á“	  (Aðalnámskrá,	  2013,	  bls.	  19).	  Fésbókin	  er	  orðin	  algengt	  samskipta-‐	  og	  

upplýsingatæki	  og	  því	  hagnast	  nemendur	  á	  að	  vinna	  með	  hana	  í	  námi	  sínu,	  íhuga	  þau	  áhrif	  

sem	  textar	  þeirra	  hafa	  á	  aðra	  og	  læra	  að	  nota	  þennan	  samfélagsmiðil	  í	  eigin	  þágu.	  

Þungamiðjan	  í	  ritgerðinni	  er	  kafli	  4	  en	  þar	  sýni	  ég	  fram	  á	  hvernig	  nýta	  megi	  
samfélagsmiðla	  í	  íslenskukennslu.	  Þar	  eru	  útfærð	  sex	  verkefni	  sem	  tengjast	  Fésbók.	  
Verkefnin	  sem	  lögð	  eru	  fram	  eru	  engan	  veginn	  tæmandi	  og	  ef	  vilji	  er	  fyrir	  hendi	  mætti	  
líklega	  taka	  hvaða	  verkefni	  sem	  er	  og	  útfæra	  það	  fyrir	  samfélagsmiðla.	  Hér	  hefur	  einungis	  
verið	  unnið	  með	  Fésbók	  en	  kennarar	  mættu	  skoða	  að	  nota	  aðra	  samfélagsmiðla	  í	  kennslu	  
svo	  sem	  Snapchat,	  Instagram,	  Twitter	  eða	  þann	  samfélagsmiðil	  sem	  er	  vinsælastur	  það	  
árið.	  Mín	  reynsla	  hefur	  sýnt	  að	  nemendur	  eru	  mjög	  jákvæðir	  gagnvart	  því	  að	  fá	  að	  vinna	  
með	  tækni	  sem	  er	  hluti	  af	  daglegu	  lífi	  þeirra.	  

Ávinningurinn	  af	  því	  að	  nota	  samfélagsmiðla	  í	  kennslu	  er	  ótvíræður.	  Eins	  og	  áður	  
hefur	  komið	  fram	  ber	  töluvert	  á	  þeirri	  skoðun	  nemenda	  að	  námsefnið	  sem	  notað	  er	  í	  
íslenskukennslu	  sé	  úrelt	  og	  „rosalega	  gamalt“	  (Svanhildur	  Kr.	  Sverrisdóttir	  o.fl.,	  2011,	  bls.	  
51).	  Textar	  eru	  mikilvægur	  hluti	  af	  íslenskukennslu	  og	  erfitt	  er	  að	  kenna	  íslensku	  án	  þess	  
að	  styðjast	  við	  einhvers	  konar	  texta.	  Það	  er	  líklega	  ekki	  hægt	  að	  nota	  nýlegra	  námsefni	  en	  
þá	  texta	  og	  myndefni	  sem	  finna	  má	  á	  Fésbók	  þar	  sem	  fréttaveitan	  uppfærist	  samstundist	  
og	  nemendur	  vinna	  þar	  af	  leiðandi	  með	  texta	  sem	  eru	  nokkurra	  mínútna	  gamlir.	  Hægt	  er	  
að	  vinna	  með	  Fésbókartexta	  á	  öllum	  textasviðum	  og	  í	  öllum	  þáttum	  íslenskukennslu,	  
hvort	  sem	  það	  er	  málfræði,	  ritun	  eða	  skapandi	  vinna.	  Fésbókin	  ætti	  að	  vera	  
áhugavekjandi	  fyrir	  nemendur	  sem	  sjá	  að	  allt	  er	  íslenskunni	  viðkomandi,	  meira	  að	  segja	  
Fésbók.	  

Íslenskukennarar	  hafa	  eðlilega	  áhyggjur	  af	  því	  viðhorfi	  nemenda	  að	  námsefnið	  sé	  

rosalega	  gamalt	  og	  ekki	  í	  tengslum	  við	  nútímann.	  Kennarar	  virðast	  vera	  sammála	  um	  að	  

íslenska	  sé	  miklvæg	  námsgrein	  og	  að	  námsgreinin	  sé	  nokkuð	  hátt	  skrifuð	  í	  þjóðfélaginu.	  
Það	  er	  ánægjulegt	  að	  sumir	  íslenskukennarar	  telja	  að	  viðhorf	  nemenda	  til	  námsgreininnar	  

sé	  jákvætt	  og	  að	  þeim	  finnist	  hún	  mikilvæg.	  Einhver	  kennari	  hafði	  orð	  á	  því	  að	  viðhorf	  

nemenda	  gagnvart	  íslenska	  þjóðsöngnum	  væri	  að	  hann	  væri	  erfiður	  en	  þeir	  vildu	  engu	  að	  
síður	  halda	  í	  hann	  og	  taldi	  hann	  að	  viðhorf	  nemenda	  til	  íslenskunnar	  væri	  svipað	  „hún	  er	  

þung	  og	  þetta	  gengur	  hægt	  en	  þetta	  er	  íslenskan,	  móðurmálið“	  (Svanhildur	  Kr.	  

Sverrisdóttir	  o.fl.,	  2011,	  bls.	  51).	  Það	  er	  nauðsynlegt	  að	  hefja	  þessa	  námsgrein	  til	  vegs	  og	  

virðingar	  og	  hvergi	  betra	  að	  byrja	  en	  hjá	  nemendunum	  sjálfum.	  Með	  því	  að	  bjóða	  upp	  á	  

skemmtileg,	  fjölbreytt	  og	  krefjandi	  verkefni,	  sniðin	  að	  þörfum	  nútímaunglinga	  ætti	  

námsgreinin	  íslenska	  að	  fá	  jákvætt	  umtal	  sem	  skilar	  sér	  í	  áhugasamari	  nemendum.	  

Tíminn	  þegar	  ein	  tölva	  fyllti	  út	  í	  heilt	  herbergi	  er	  liðinn	  og	  tækninýjungar	  eru	  daglegt	  
brauð.	  Flestir	  nemendur	  á	  unglingastigi	  eiga	  snjallsíma	  sem	  eru	  fullkomnari	  en	  nokkur	  

tölva	  sem	  til	  var	  á	  heimili	  höfundar	  þegar	  hann	  sjálfur	  var	  á	  unglingsaldri.	  Skólinn	  verður	  

að	  fylgja	  tíðarandanum	  eftir,	  aðlaga	  kennsluaðferðir	  sínar	  að	  breyttum	  tímum	  og	  reyna	  að	  
halda	  í	  við	  nemendur.	  Námsefnið	  ætti	  að	  taka	  mið	  af	  daglegu	  lífi	  nemenda	  og	  reyna	  að	  

samtvinna	  leik	  og	  lærdóm.	  

Þó	  að	  tæknin	  geri	  okkur	  lífið	  auðveldara	  fylgja	  henni	  líka	  skuggahliðar.	  Neteinelti	  

hefur	  litið	  dagsins	  ljós	  og	  erfitt	  er	  fyrir	  foreldra	  og	  kennara	  að	  halda	  utan	  um	  allar	  þær	  
upplýsingar	  sem	  streyma	  til	  unglinga	  til	  dæmis	  af	  samfélagsmiðlum.	  Nemendur	  verða	  að	  

læra	  að	  þekkja	  þær	  upplýsingar	  sem	  þeir	  geta	  notað	  sér	  til	  framdráttar	  og	  sigta	  út	  það	  
sem	  ekki	  skiptir	  máli.	  Til	  að	  þeir	  læri	  þetta	  þarf	  að	  kenna	  þeim	  það.	  Kenna	  unglingum	  að	  

lesa	  samfélagsmiðla	  og	  veraldarvefinn	  alveg	  eins	  og	  það	  þarf	  að	  kenna	  þeim	  að	  lesa:	  Sísí	  

sá	  sól,	  sól	  sá	  Sísí.	  Það	  er	  von	  mín	  að	  kennsluheftið	  í	  kafla	  4	  geti	  hjálpað	  kennurum	  að	  
innleiða	  notkun	  samfélagsmiðla	  í	  íslenskukennslu	  og	  vonandi	  sýnt	  nemendum	  að	  náms-‐

greinin	  íslenska	  getur	  svo	  sannarlega	  fylgt	  nútímanum	  og	  verið	  skapandi	  og	  skemmtileg.	  	  

Viðauki	  1:	  Andri	  Snær	  Magnason	  –	  (Enginn	  titill)	  

Úr	  bókinni	  Bónusljóð	  

Hér	  drýpur	  smjör	  	  
úr	  hverri	  hillu	  
ég	  geng	  um	  ganga	  
með	  lokuð	  augu	  
og	  útréttar	  hendur	  
og	  þreifa	  á	  
banana	  og	  ananas	  
radísum	  og	  rófum	  
agúrkum	  og	  avocado	  
	  
kerran	  fyllt	  af	  sumri	  og	  sól	  
í	  öllum	  regnbogans	  litum.	   	  

Viðauki	  2:	  Steinn	  Steinarr	  –	  Passíusálmur	  nr.	  51	  

Úr	  bókinni	  Steinn	  Steinarr	  Ljóðasafn	  

Á	  Valhúsahæðinni	  
er	  verið	  að	  krossfesta	  mann.	  
Og	  fólkið	  kaupir	  sér	  far	  
með	  strætisvagninum	  
til	  þess	  að	  horfa	  á	  hann.	  
	  
Það	  er	  sólskin	  og	  hiti,	  
og	  sjórinn	  er	  sléttur	  og	  blár.	  
	  
Þetta	  er	  laglegur	  maður	  
með	  mikið	  enni	  
og	  mógult	  hár.	  
	  
Og	  stúlka	  með	  sægræn	  augu	  
segir	  við	  mig:	  
	  
Skyldi	  manninum	  ekki	  leiðast	  
að	  láta	  krossfesta	  sig?	  



47	  

Viðauki	  3:	  Steinunn	  Sigurðardóttir	  –	  Stjarnan	  og	  fossinn	  

Úr	  bókinni	  Hugástir	  

Fossinn	  heldur	  sínu	  einmanna	  striki	  
allan	  ársins	  hring.	  
	  
Sumarlangt	  þraukar	  hann	  stjörnulaus	  
það	  er	  ekki	  von	  á	  henni	  fyrr	  en	  í	  haust.	  
	  
Þá	  hallar	  hún	  sér	  í	  brekkunni	  fyrir	  ofan	  fossbrúnina	  
	  
og	  vatnshjartað	  hraðar	  sér.	  

Viðauki	  4:	  Jón	  úr	  Vör	  –	  Nýtt	  vorkvæði	  

Úr	  bókinni	  Regnbogastígur	  

Það	  drýpur,	  
drýpur	  bara	  svona	  af	  sjálfu	  sér,	  
klakinn	  úr	  þakrennunni	  
drýpur	  af	  sjálfu	  sér	  
um	  leið	  þiðnar	  eitthvað	  
í	  brjósti	  þínu	  
þeli	  í	  moldinni	  á	  bakvið	  
hjartað	  
og	  þú	  ferð	  að	  yrkja	  
orðin	  verða	  mýkri	  og	  mýkri	  
mýkri	  með	  hverjum	  degi	  
uns	  þér	  verður	  eðlilegt	  
að	  brosa	  um	  leið	  og	  þú	  vaknar,	  
og	  að	  segja	  eitthvað	  fallegt	  
þó	  að	  þú	  sért	  ekkert	  
að	  hugsa	  um	  að	  vera	  neitt	  að	  
yrkja	  og	  þykjast	  vera	  skáld	  
heldur	  maður	  konunnar	  þinnar	  
faðir	  barnanna	  
góður	  nágranni	  nágranna	  þinna.	  
Ef	  einhver	  þarf	  að	  fá	  eitthvað	  
lánað	  til	  þess	  að	  geta	  
tekið	  á	  móti	  vorinu	  
er	  það	  guðvelkomið,	  
guðvelkomið.	  
Á	  biðstöð	  strætisvagnsins	  
Heilsar	  þú	  öllum	  
Og	  gerir	  að	  gamni	  þínu	  
Við	  blessuð	  börnin.	   	  

Viðauki	  5:	  Nína	  Björk	  Árnadóttir	  –	  Fjall	  bernskunnar	  

Úr	  bókinni	  Engill	  í	  snjónum	  

Ég	  óttaðist	  oft	  fjall	  bernsku	  minnar	  
þar	  veinuðu	  löngum	  raddir	  svo	  reiðar	  svo	  sárar	  
	  
En	  
stundum	  fékk	  ég	  vingjarnlegt	  tillit	  fjallsins	  
á	  miðju	  sumri	  í	  lautinni	  
þar	  sem	  bláfjólan	  sprakk	  
	  
milli	  steina	  fjallsins	  og	  í	  hlíðinni	  
eru	  síðast	  sár	  
nú	  heyri	  ég	  þau	  hrópa	  á	  skjól	  	  
frá	  fingrum	  mínum	  
	  
Nú	  óttast	  ég	  ekki	  lengur	  
	  
Nú	  er	  ég	  vaxin	  kona	  -‐	  nú	  á	  ég	  nóg	  fræ	  
að	  strá	  í	  sárin	  
	  
Svo	  raddirnar	  reiðu	  sáru	  hljóðni	  
svo	  söngur	  þeirra	  ómi	  blæfegurst	  
við	  hjarta	  landsins	   	  

Viðauki	  6:	  Verkefni	  –	  Prentvæn	  útgáfa	  

Á	  blaðsíðunum	  hér	  á	  eftir	  má	  finna	  prentvæna	  útgáfu	  af	  öllum	  verkefnunum	  í	  kafla	  4.	  

Rafmáli	  breytt	  í	  ljóð	  -‐	  Ritun	  

1. Farið	  inn	  á	  fréttaveituna	  á	  Fésbókarsíðunni	  ykkar	  og	  skoðið	  nýjustu	  30-‐40	  
færslurnar.	  	  

2. Veljið	  eina	  til	  þrjár	  færslur	  sem	  standa	  upp	  úr	  eða	  vekja	  ykkur	  sérstaklega	  til	  

umhugsunar.	  

3. Munið	  að	  skrifa	  niður	  stöðuuppfærslurnar	  sem	  þið	  ákveðið	  að	  nota,	  við	  ætlum	  að	  
vinna	  meira	  með	  þær	  seinna.	  

4. Semjið	  óhefðbundið	  ljóð	  út	  frá	  stöðuuppfærslunum	  sem	  þið	  völduð.	  Hafið	  í	  huga	  

að	  óhefðbundin	  ljóð	  lýsa	  oft	  stemningu	  eða	  ákveðnu	  augnabliki.	  Ef	  ljósmynd	  er	  

hluti	  af	  stöðuuppfærslunni	  notið	  þá	  endilega	  myndina	  til	  að	  hjálpa	  ykkur	  við	  að	  

yrkja.	  	   	  

Fésbókin	  býr	  til	  smásögu	  -‐	  Ritun	  

1. Taktu	  þér	  tíma	  í	  að	  skoða	  Fésbókina	  þína	  og	  veldu	  þér	  eina	  eða	  fleiri	  

stöðuuppfærslur	  sem	  þér	  þykja	  áhugaverðar	  og	  þú	  getur	  hugsað	  þér	  að	  skrifa	  
smásögu	  út	  frá.	  

2. Veldu	  markhóp.	  Hver	  á	  að	  hafa	  gaman	  af	  því	  að	  lesa	  söguna?	  

3. Veldu	  að	  minnsta	  kosti	  tvær	  aðalpersónur	  (notaðu	  nöfn	  vina	  þinna	  á	  Fésbókinni).	  
Skýrðu	  frá	  því	  hvernig	  þær	  tengjast,	  lýstu	  þeim	  bæði	  í	  útliti	  og	  persónuleika.	  

4. Veldu	  þér	  sögusvið,	  hvar	  sagan	  á	  að	  gerast?	  

5. Hver	  segir	  söguna?	  Á	  frásögnin	  að	  vera	  í	  1.	  persónu	  eða	  3.	  persónu?	  Á	  sögumaður	  

að	  vera	  alvitur?	  Hafðu	  í	  huga	  allt	  sem	  þú	  hefur	  lært	  um	  þessi	  hugtök.	  

6. Skiptu	  sögunni	  í	  3	  hluta.	  Kynning	  -‐	  Flækja/ris	  -‐	  Sögulok	  og	  skrifaðu	  stuttlega	  hvað	  á	  

að	  gerast	  í	  hverjum	  hluta.	  Ef	  þú	  ert	  í	  vafa	  um	  hugtökin	  geturðu	  skoðað	  það	  sem	  

farið	  var	  yfir	  í	  síðustu	  kennslustundum.	  	  

7. Skilaðu	  uppkasti	  til	  kennarans.	  

8. Þegar	  þú	  ert	  búinn	  að	  fá	  uppkastið	  til	  baka	  frá	  kennaranum	  skaltu	  hreinskrifa	  

söguna.	  Hafðu	  athugasemdir	  kennarans	  til	  hliðsjónar.	   	  

Málfræði	  -‐	  Uppruni	  orða	  

1. Farðu	  inn	  á	  Fésbókin	  þína	  og	  skoðaðu	  stöðuuppfærslur.	  Skrifaðu	  niður	  að	  minnsta	  

kosti	  fimm	  orð	  sem	  þú	  skilur	  ekki.	  Ef	  þú	  skilur	  öll	  orðin	  veldu	  þá	  orð	  sem	  vekja	  
athygli	  þína	  og	  þig	  langar	  til	  að	  vita	  meira	  um.	  Athugaðu	  að	  orðin	  verða	  að	  vera	  á	  

íslensku.	  	  

2. Notaðu	  orðabók	  eða	  veraldarvefinn	  til	  að	  finna	  út	  hvað	  orðin	  þýða.	  

3. Finndu	  eins	  mörg	  afleidd	  orð	  og	  þú	  getur	  af	  upprunalegu	  orðunum	  og	  reyndu	  að	  

búa	  til	  samsett	  orð.	  

4. Skrifaðu	  lista	  með	  öllum	  orðunum	  sem	  þú	  fannst	  og	  skilaðu	  honum	  til	  kennarans.	  

Hafðu	  orðin	  í	  þeirri	  mynd	  sem	  þau	  koma	  fyrir	  í	  orðabók	  (hvaða	  orðflokk	  tilheyrir	  

orðið,	  endingar	  orðsins	  í	  kenniföllum,	  mundu	  að	  hafa	  sagnorð	  í	  nafnhætti,	  nafnorð	  

í	  nefnifalli	  og	  svo	  framvegis).	  	  

	  

Textategundir	  

1. Skrifaðu	  smáauglýsingu	  og	  notaðu	  að	  minnsta	  kosti	  þrjú	  orð	  af	  orðalistanum	  sem	  

þú	  bjóst	  til	  í	  síðasta	  tíma.	  Þú	  mátt	  nota	  eitthvað	  af	  afleiddu	  eða	  samsettu	  orðunum	  
sem	  þú	  bjóst	  til.	  

2. Hvaða	  orðflokkum	  tilheyra	  orðin	  sem	  þú	  notaðir?	   	  

Málfræði	  -‐	  Forsetningar	  

Farðu	  inn	  á	  Fésbókin	  þína	  og	  veldu	  átta	  stöðuuppfærslur	  sem	  þú	  vilt	  vinna	  með.	  Þær	  

verða	  að	  vera	  að	  minnsta	  kosti	  ein	  setning,	  ekki	  er	  hægt	  að	  nota	  stöðuuppfærslur	  sem	  eru	  
bara	  eitt	  orð	  í	  þessu	  verkefni.	  	  

1. Finndu	  allar	  forsetningar	  í	  textanum.	  

2. Skiptu	  forsetningunum	  sem	  þú	  fannst	  út	  fyrir	  aðrar	  forsetningar	  og	  lagaðu	  textann	  
til	  í	  samræmi	  við	  nýju	  forsetningarnar.	  	  

3. Hvaða	  orðum	  þurftir	  þú	  að	  breyta	  í	  stöðuuppfærslunum	  eftir	  að	  þú	  skiptir	  út	  

forsetningunum	  og	  hvernig	  þurftirðu	  að	  breyta	  þeim?	  	  

4. Hvaða	  orðflokkum	  tilheyra	  orðin	  sem	  þú	  þurftir	  að	  breyta?	  

5. Skoðaðu	  svör	  þín	  við	  spurningum	  3	  og	  4	  og	  finndu	  annað	  orð	  yfir	  forsetningar	  sem	  

lýsir	  því	  betur	  hvert	  hlutverk	  þeirra	  er	  (endilega	  reyndu	  að	  búa	  til	  nýtt	  orð	  ef	  þú	  

finnur	  ekkert	  nógu	  gott).	  Af	  hverju	  valdir	  þú	  þetta	  orð?	   	  

Málfræði	  –	  Lýsingarorð/Nafnorð/Sagnorð	  –	  Merkingarleg	  einkenni	  

1. Farið	  inn	  á	  Fésbók	  einhvers	  í	  hópnum.	  Finnið	  fyrstu	  tíu	  

nafnorðin/sagnorðin/lýsingarorðin	  sem	  þið	  sjáið	  í	  fréttaveitunni	  og	  skrifið	  á	  blað.	  	  

2. Notið	  fimm	  mínútur	  til	  að	  skrifa	  allt	  sem	  þið	  vitið	  um	  orðflokkinn	  sem	  þið	  fenguð	  

úthlutað	  niður	  á	  blað.	  	   	  

Ljósmynd	  verður	  að	  myndasögu	  -‐	  skapandi	  vinna	  

Farið	  inn	  á	  Fésbókina	  hjá	  einhverjum	  í	  hópnum	  og	  finnið	  mynd	  á	  fréttaveitunni	  sem	  allir	  í	  

hópnum	  eru	  tilbúnir	  að	  vinna	  með.	  Hópurinn	  á	  svo	  að	  búa	  til	  myndasögu	  út	  frá	  myndinni.	  	  

1. Veltið	  fyrir	  ykkur	  hvað	  er	  að	  gerast	  á	  myndinni.	  Hver	  tók	  hana?	  Hver	  er	  á	  henni?	  

Hvað	  gerðist	  áður	  en	  myndin	  var	  tekin?	  Hvað	  gerðist	  eftir	  að	  búið	  var	  að	  taka	  

hana?	  

2. Búið	  til	  handrit.	  Um	  hvað	  á	  sagan	  að	  fjalla?	  Hvernig	  tengist	  sagan	  myndinni	  sem	  

þið	  völduð?	  Haldið	  til	  haga	  öllu	  sem	  þið	  setjið	  á	  blað.	  

3. Ákveðið	  hvað	  sagan	  á	  að	  vera	  margir	  rammar	  og	  af	  hverju.	  Hvernig	  á	  umhverfið	  að	  

vera,	  verður	  fólk	  á	  myndunum,	  hvernig	  lítur	  það	  út,	  verður	  eitthvað	  talað	  í	  sögunni	  

og	  svo	  framvegis?	  Teiknið	  uppkast	  af	  öllum	  römmunum	  sem	  þið	  ætlið	  að	  nota.	  

(Mega	  vera	  spítukarlar!)	  

4. Ætlið	  þið	  að	  nota	  tónlist?	  Hvaða	  tónlist	  og	  hvers	  vegna?	  Á	  sama	  lagið	  að	  vera	  allan	  
tímann?	  Ákveðið	  hvaða	  tónlist	  passar	  með	  hverjum	  ramma.	  

5. Notið	  teiknimyndaforritið	  Comic	  Life	  eða	  annað	  forrit	  til	  að	  fullgera	  ykkar	  eigin	  

teiknimyndasögu.	  

6. Veljið	  einn	  í	  hópnum	  til	  að	  kynna	  myndasöguna	  fyrir	  bekknum	  ykkar.	  Í	  kynningunni	  
á	  að	  koma	  fram	  hvaða	  mynd	  varð	  fyrir	  valinu	  til	  að	  vinna	  út	  frá	  og	  af	  hverju	  hún	  

varð	  fyrir	  valinu.	  Einnig	  á	  að	  koma	  fram	  hvernig	  hópurinn	  útfærði	  hugmyndina	  og	  
af	  hverju	  þessi	  útfærsla	  varð	  fyrir	  valinu.	  Að	  lokum	  á	  að	  skýra	  frá	  því	  sem	  hópurinn	  
telur	  sig	  hafa	  lært	  af	  verkefninu,	  hvernig	  samvinnan	  gekk,	  hvaða	  vandamál	  komu	  

upp	  og	  hvernig	  var	  tekið	  á	  þeim.	  

Athugið	  að	  geyma	  ALLT	  sem	  hópurinn	  setur	  niður	  á	  blað.	  Öll	  uppköst,	  allt	  krass,	  allt	  sem	  

tengist	  hugmyndavinnu.	  Þetta	  verður	  allt	  haft	  til	  hliðsjónar	  þegar	  verkefnið	  í	  heild	  er	  

metið.	  


